
        
            
                
            
        

    
	Л. Ванган

	 

	ЗАМ НИЙЛЭХ ҮҮ

	 

	“МОНГОЛЫН ЗОХИОЛЧДЫН ХОРОО” Улаанбаатар хотноо 1971 онд эрхлэн хэвлүүлсэн “ХЭН ХЭЛСЭН ЮМ БЭ?” номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ОРШЛЫН ОРОНД

	 

	Оддын хүрээлэнд нэгэн одон бүгэхэд түүний гэрэл нь манай дэлхий рүү олон жил олон үеийн туршид сацран ирсээр байдаг ёсон бий. Түүний нэгэн адил гэгээрсэн мэргэд бичгийн хүмүүс насан эцэслэхүйеэ оюун ухааны нь гэрэл туяа хэдэн үе дамжин гялбан сацран байдгийн жишээг бид олонтоо мэднэ. Миний бодоход сүүлийн нь хэдэн зохиолыг энэ түүвэрт эмхэтгэн толилуулж буй зохиолч Ламжавын Ванган уртын урт настай, удаан жилийн цуурайтай нандин чухаг бүтээлийн эзэн мөн болъюу.

	Тэрбээр өвөрмөц барилтай, өөрийн гэх үг хэл, сэдэв санаа дүр зурагтай, хэлье гэсэн санаагаа хэнд ч ойлгогдохоор хэлдэг нэгэнт хэлснээ хэзээ ч үл давтдаг өөнтөгч гярхай нүдтэй, өгөөмөр баян сэтгэмжтэй зохиолч бүлгээ. Түүний уран бүтээлийн эрхэм содон шинж чанар энэ түүвэрт орсон зохиол бүрээс тусах бий. Тийм ч учраас орсон зохиолын утга санааг тайлбарлан нуршилгүй харин бүтээсэн хүний нь тухай хэдэн үг дурсан бичсүү.

	Л. Ванган аливаа нэгэн зохиолыг бичихээр сэдэн эхлэхдээ юуны өмнө үйл явдал, түүнд хамаарагдан гарах хүмүүсийн дүрийг холбон боддог байсан юм.

	Зохиолд гарах үйл явдалд ямар хүмүүс татагдан орсноос тэр үйл явдлын тавилан шийдвэрлэгдэнэ. Сайн улс дийлэнх нь байвал муу явдал ч сайн руугаа эргэнэ. Муухан улс тэр явдалд оролцох юм бол сайн сайхан үйлс ч муугаараа эргэнэ гэж ярьж байхыг нь сонссон.

	Бас нэг залуу зохиолчтой ярихдаа хэлсэн нь:

	— Хүнээ ол, хүнээ сайн бод, өөр зантай өөр зорилготой хэдэн хүний дунд дэвшүүлэн тавих санаа, асуудлаа тавьчих. Тэгэхээр л хүн хүн өөр өөрийнхөөрөө хандах бий. Тэрнээс чинь бүх юм яриа, маргаан үйл явдал эхлэл төгсгөл цөм урган гарна гэж билээ.

	Л. Ванган зохиолыг сэдэн эхлэхдээ ор хоосноор «зохионо» гэж байхгүй, үргэлж өөрийн үзсэн, харсан, дуулсан сонссоноос юмыг эхлэн боддог, бодсон дээрээ тулгуурлан нэгтгэж, санаагаа цааш нь хөгжүүлэн, амьдралын явц, өрнөлд нь харуулдаг онцлогтой байсан юм.

	Жишээлбэл, энэ түүвэрт орж байгаа «Бямбаагийн зээрд» гэдэг кино туужийн төлөвлөгөөг бид хоёр ярилцсан бөгөөд (тэгэхэд «Суман зээрд» гэдэг нэртэй байсан юм) хэд хэдэн зүйл дээр маргалдаж байснаа санаж байна. Энд зөвхөн нэгийг дурсъя.

	Ядуу айлын ганц сайн морийг баяных эзэрхэн авчаад түүнийг барьж авах гэж ядаж байгаа нэг хэсэг хийх хэрэгтэй боллоо. Энэ бол Ванганы санаа юм. Тэгэхээр нь би хэллээ. «Барьж ядаад байхдаа яадаг юм. Баян айл хэдэн сайн адуучинтай, бас хэдэн уургын морьтой байсан байлгүй» гэлээ. Тэгсэн нь Ванган:

	— Үгүй, үгүй ядуу айл тэгвэл ганц морио яаж барьж байсан байх вэ? Тэднийд уургын морь байхгүй шүү дээ. Очоод л хүзүүдээд авдаг байсан байж таарна... Тийм морийг уургалах гэхээр үргэж ороолоод сүйд болох ёстой доо— гэж байсан нь санагдаж байна.

	Үнэхээр юмыг гүйцэд боддог нь гарч байгаа биз? Ийнхүү зохиолын хэсэг, орсон гарсан зүйл бүрийг нарийн тунгаадаг нь тун гайхалтай байсан юм.

	«Өглөө» гэдэг киног зохиож байх үед иймэрхүү хэлэлцэх, маргах зүйл олон гарч байсан. Бараг тухай бүр бүтээхийн туршлага, амьдралын мэдлэг зузаан, учир зүйн гогцоог сүрхий олдгоороо Л. Ванган маань санаагаа лавтайяа нотлон чадаж, тэр бүхнийг нь би хөдөлшгүйеэ хүлээн авч байсныг хэлэх юун! Харин өөрийн санасан нь үнэхээр согогтой бол мэтгэн мэлзээд байдаггүй, тэр дорхноо нөхрийн зөвийг хүлээж авдаг байсныг үл дурдан өнгөрч болохгүй мэт. «Өглөө» гэдэг кино дээр Сүхбаатар, Бодоо, Данзан нар Богд хаанд бараалхаж буй нэгэн хэсэг байдгийг үзсэн хүн санаж байгаа байх тэгэхэд богд хаан эртний сургаалыг иш татан, төр улсыг тогтоож төвхнүүлэх хэчнээн бэрхтэйг дурддаг билээ. Үүнд Бодоо зэвүүцэн хэдэрлэж, Данзан хэлэх үгээ олж ядан гөлөлзөж байдаг юм. Тэгэхээр Сүхбаатар зохих хариу өгөх ёстой нь уул зохиолыг бичиж байгаа бид хоёрт тодорхой байлаа.

	Таны саяын хэлдэг үг бусдаас булаан эзэлсэн нутгийг хэлж байгаа болохоос эзэн хүн улс орноо эзэгнэн захирахыг хэлсэн үг биш байна— гэсэн санаатай үг хэлье гэж би бодоод түүнийг бичлээ. Ванган миний тэр бичсэн үгийг баллаад ондоо үг бичив. Би зөвшөөрсөнгүй. Ванган хэдэн ондоо янзын үг бичив. Гэтэл тэр бүхэн нь миний санаанд буудаггүй. Тэгэхээр нь Ванган миний бичсэн үгийг найруулгын төдий янзлаад балласнаа сэргээж бичсэн билээ.

	Ингэж бусдын санал онолыг соргог сонсож, нямбай ханддаг нь надад бас л их сонин санагддаг байсан юм. Их ч сургамж болсон юм.

	Ямар нэгэн зохиол бичихээр бодож явахдаа үргэлж бодсон санаснаа хүнд ярьж явдаг билээ. Хүн голно шилнэ гэж байхгүй, хэнд ч хамаагүй ярина. Сонссон хүн тэгэхээр заавал нэг юм хэлнэ. Тэр бүхнийг тусгай авч, зохиолынхоо төлөвлөгөөг хянан засварлаж, хасахыг нь хасаж, нэмэхийг нь нэмсээр байгаад амаар ярьдаг бэлэн зохиолтой болчихно. Түүнийг бас дотнын хэдэн нөхөдтэйгөө ярьж эцсийн саналыг нь сонсож аваад өөрөө машиндаад суучихна даа. Нэг жүжгийг 7 хоногоос илүү машиндахыг нь би мэдэхгүй юм. Урьдчилж хамаг юмыг нь бодчихсон тэр байтугай харилцан ярих яриаг нь хүртэл бодчихсон хүнд тэр бүхнийг цааснаа буулгахад дунджаар гэдэг албаны үг хэрэглэвэл өдрийн нэг үзэгдэл л байдаг юм байна билээ.

	Мэдээжийн хэрэг бичиж байх үедээ гацах нь байдаг л байсан юм. Тийм үедээ над руу хааяа утасдаад:

	— Чи нэг ирэлгүй болохгүй нь гэдэг сэн. Очиход үстэй дээл нөмгөн өмсчихөөд, папирос тамхины соруулыг нь лавхан зуучхаад өрөөн дотуур, өсгийгөө хүндхэн тавилж алгуурхан холхиж байдаг сан.

	Тэгээд гацсанаа ярьж, хүний санал зөвлөгөө сонсоод дахин машиныхаа ард сууна. Машиндаж гаргасан зүйл нь өгсөн саналаар хийсэн ч зүйл байдаг, тэс ондоо ч байж болзошгүй л байдаг. Хүний санал онолоос тусгал авч шал ондоо зүйл бодон олдог нь надад бас их л гайхалтай сонин чадвар шиг санагддаг байсан юм.

	Энэ эмхэтгэлд орсон жүжгүүдийг дахин уншихад зохиосон хүний нь дурдсан чанар байдал нүдэнд харагдаж, санаанд ургасан учир тэр бүхнийг оршлын оронд бичин толилуулав.

	Ч. ЧИМИД

	1969 он



	
ЗАМ НИЙЛЭХ ҮҮ

	 

	(Гурван бүлэг 6 үзэгдэлт жүжиг)

	 

	ГАРАХ ХҮН:

	 

	СУНДУЙ — Ахмад малчин 65 настай

	ДЭЖЭЭ — Занаагийн ээж 50 настай

	ГАЖИД — Сараагийн ээж 49 настай

	ЗАНАА— Гэнэн залуу 21 настай

	САРАА — Гэнэн залуу 25 настай

	ГЭНДЭЭ — Мужаан 27 настай

	САРАН — Залуу малчин эмэгтэй 19 настай

	ДОРЖ — Эвлэлийн үүрийн дарга 22 настай

	МАЛЫН ЭМЧ— 28 настай

	ЦЭРЭН — Бригадын дарга 28 настай,

	Залуу малчид, Довдон, Лувсан, Дармаа, Янжмаа, 


НЭГДҮГЭЭР БҮЛЭГ

	НЭГДҮГЭЭР ҮЗЭГДЭЛ

	 

	Хөшиг нээгдэхэд цагаан хөшиг дээр хэд хэдэн хүн юм зөөж айл нүүлгэн байгаа дүрс харагдаж, радиогоор машин дуугарах унь хана дуугарах, ажлын тухай ярих, хашхирах, нохой хуцах, хонь майлах зэрэг чимээ үргэлжлэв. Цагаан хөшигний урдуур залуу бүсгүй Саран гарч ирээд энэ хөдлөл дүрсийг ажиглан харна.

	САРАН — Энэ чинь юу болж байгаа нь энэ вэ? Хэн нь ирээд манайхыг нүүлгэж байдаг билээ? (гээд сандран гүйж орно)

	(Радиогоор Сарангийн дуу):

	— Ээжээ! Энэ чинь юу болж байгаа юм бэ?

	ХАНД — Хэсгийн дарга машин унаа, хүн бүл аваад нүүлгэхээр ирж хүү минь!

	САРАН — Цэрээн! Манайхыг хааш нь нүүлгэж байгаа юм бэ?

	ЦЭРЭН — Хүрэмтийн бэл оруулна гэнэ ээ.

	САРАН — Пөөх! Тэр хол нүүж очиж яах юм бэ?

	ЦЭРЭН — Гайхаад байх юм алга хонгор минь, Сундуй өвгөнийг бараадуулах гэсэн юм.

	САРАН — Сундуй гуайг бараадна гэнэ ээ? Тэр чинь...

	ЦЭРЭН — Сундуй гуайг бараадуулж туршлага судлах залуу малчдын сургууль байгуулна. Нэгдлийн захиргааны шийдвэр, олон үггүй, одоо хонио тэр нөхөртэй туугаад яв. Ээжийг чинь бид гэртэй нь аваачаад төвхнүүлээд өгнө!

	Машин дуугарав. Хонь майлж хүн амьтан хашхиралдаж, арын гэрэл унтарч цагаан хөшигний өмнөөс гэрэл тусав. Зана хөшигний урдуур бодол болон гэлдрэн явсаар зогсож үзэгчдэд хандаж өгүүлэх нь:

	ЗАНА — Мөн хачин юм даа. Уржигдархан уулзаад, манайтай айл бууна, ажил амьдралаа хамжилцана. Хоёр хөгшдөө асралцана, энэ тэр гээд л долоочих шахаад нялуураад байсан хүн, хэл үггүй нүүгээд алга болчихдог гэнэ ээ. Тэнэг толгой би ингэж сэтгэл санаагаа ойрын хэдэн сар үймүүлж дотроо онгирч явсны минь яана? Гэнэтийн онцгой явдал болсон бол над заавал хэлмээр юм даа. (Гэтэл Дэжээ гарч ирлээ.)

	ДЭЖЭЭ — Миний хүү хадлангаас хүрээд ирэв үү?

	Ажил чинь бүтэв үү?

	ЗАНА — Тэглээ. Ажил ч бүтлээ л дээ. Харин... ээжээ?..

	ДЭЖЭЭ — Аа?

	ЗАНА — За, за больё!

	ДЭЖЭЭ — Юу гээв хүү минь?

	ЗАНА - Үгүй энэ Ханд гуай Саран хоёр хаачив аа?

	ДЭЖЭЭ — Харин цаад хоёр чинь чимээ мэдээгүй хуйхуйд хөөгдсөн юм шиг явчихсан байна. Хүрэмт орсон гэж өнөөдөр Сараа надад хэллээ.

	ЗАНАА — Ханд гуай танд юм хэлээгүй юу?

	ДЭЖЭЭ — Үгүй чиш. Хэлж яримаар л юм даа. Хачин юм.

	ЗАНАА — Саран манайхаар ирээгүй юу?

	ДЭЖЭЭ — Үгүй, үгүй, Чамд юм хэлээгүй юу?

	ЗАНАА — Хоньтой айлуудыг цөмийг нь тийш нь нүүлгэх юм болов уу? Тийшээ нүүх үү?

	ДЭЖЭЭ — Хүрэмт орно гэдэг чинь хоёр хоногийн нүүдэл. Ямар хангай хавчиж газар мундсан биш.

	ЗАНАА — Хэн нүүлгэсэн юм бол?

	ДЭЖЭЭ — Бүү мэдээ, Сараа л нэг түмэн туургагүй юм яриад байсан. Лав л бригадын дарга Цэрэн ирсэн юм байх.

	ЗАНАА — Сараатай уулздаг хэрэг ээ. (гээд Занаа явна. Дэжээ хүүгийнхээ араас харж хоцорно).

	ДЭЖЭЭ — Тэднийхийг нүүсэн бүх учрыг энэ л сайн мэдэж байгаа юм гэж бодож байсан. Харин хүү маань надаас асууж явдаг байна. Хоорондоо муудалцаад л Саранг нүүжээ гэж бодсон бас оносонгүй ээ. (Орно нөгөө зүгээс Сараа, Занаа хоёр цувран гарч ирнэ).

	САРАА — Та хоёр муудалцаагүй хойно нүүдэг хэрэг ээ хө. Ядахдаа очиж ярих нь зөв.

	ЗАНАА — Хоёр өдрийн өмнө ч нэг яльгүй маргасан юм л даа.

	САРАА — Тэгвэл гомдоод нүүчихсэн юм биш байгаа даа. Гомдоод нүүсэн бол, очоод л нүүлгэж ир.

	ЗАНАА — Яаж?

	САРАА — Уран үгээр уяруулж, уйлж хайлаад зөөлрүүл, өмнө нь очоод сөгд, өлмий дор нь мөргө.

	ЗАНАА — Чи битгий тэнэг юм ярь. Би бас хүний үгний учир олохтойгоо шүү. Чиний хэлдгээр тэр чинь тийм ч тэнэг хүүхэн биш.

	САРАА — Тэр үнэн. Ухаантай цовоодоо л чамаар цаасан тоглоом ноосон бөмбөг хийж байгаа юм биш үү?

	ЗАНАА — Тэгээд одоо яана?

	САРАА — Чи ч намайг бодоход аргатай. Эм хоньтой айл гэдэг чинь энэ нутгийн хаа ч нүүх эрхтэй. Төл бойжуулснаараа амжилт гаргаж болно. Алдар нэрд ч хүрч болно. Ямар надтай адилхан муу нэртэй, луу данстай тусгаарлагдсан буг, уультын амны лус гэгдээд эзгүй аманд ганц гэрээрээ нэгдлийн хэдэн хуц хараад хатаж суугаа биш дээ хө.

	ЗАНАА — Чи чинь хуц хариулах биед амар гэж олзуурхаад байдаг биш бил үү?

	САРАА — Зовлогоо хайрлаад лазагначихсан чинь, зовлон нь бас нарийн байна шүү.

	ЗАНАА— Тэр ч мэдэхгүй юм даа.

	САРАА— Юманд хурдан нь дээр. Миний найз араас нь түргэн очоод уулзчих.

	ЗАНАА — Больё доо, эр хүнд хор байна, шар байна. Бас тэгээд царайчлах тусам цаашилдаг юм гэнэ билээ.

	САРАА — Бас л эр хүний боддог бодол. Ер нь энэ нүүдэлд Цэрэн л жоготой боллоо. Бригадын дарга Цэрэн хэнхэг хүн, хэн хэнд маань ч халтай хүн. Холуурхан явбал хожоо болно. Манайхаар буугаад мордъё.

	 

	ХӨШИГ

	 

	ХОЁРДУГААР ҮЗЭГДЭЛ

	 

	Тал хээрийн бүс. Намрын сүүл сарын байгалийн дүрслэл.

	Алсад хот айлын байдал. Түүний наана малчин Сундуйг залуу шавь нар нь тойрон сууна.

	Хөшиг нээгдэхэд тэдний дунд маш ширүүн маргаан гарч шуугиан болж:

	— Буруу! худлаа! Би ярья! Зөв! гэх зэргээр шуугилдана.

	ЛУВСАН — Буруу нөхөөр! Одоо өвсний зөвхөн торгон сор үлдээд байгаа үе. Ингэхлээр хонь өвсний торгон сор хөөж их гүйж, бага иднэ гэж багшийн хавар зөвлөж байсан нь яг үнэн болоод байна. Хонь явалт нь ихдэхээр хөлөрч халууцна. Энэ хөлс маань өөх мах урсаж байгаа хэрэг гэж багш зөвлөсөн шүү дээ.

	1-Р ЗАЛУУ — Зөв. Одоо тэгэхээр яаж хариулах вэ гэв. Хониныхоо...

	ЛУВСАН — Байз л даа нөхөр минь би ярьж байна шүү дээ. Бэлчиж яваа хониныхоо түрүүчийг тогтоож бага гүйлгэж, хонь бүрийн идээшлэлтийг нарийн ажиглаж явдлыг нь багасгаж тогтуун хариулах хэрэгтэй.

	СУНДУЙ — За хүүхдүүд минь чимээгүй. Та нарын дунд нэг асуулт тавимаар байна. Та нар Саран Янжмаа хоёрын хонийг ажиглав уу?

	2- Р ЗАЛУУ — Харсан. Их мундаг байна билээ, аргагүй хүүхнүүд нямбай юм даа.

	СУНДУЙ — Биш ээ.

	3- Р ЗАЛУУ — Буруу! Энэ хоёрын хонь тарга хүчээр дутуу харагдаж байгаа юм. Шалтгаан нь энэ хоёр голдуу Хүрэмтийн сархиагийг самнуулж хариулж байгаа юм. Тарга хүч авхуулах малыг өдийд олон удаа өөд уруу гаргаж оруулах нь муу гэж багш ярьсныг санахгүй байгаа юм.

	СУНДУЙ — Зөв. Дармаа чи тэгээд энэ хоёртоо зөвлөхгүй яасан юм бэ?

	ДАРМАА — «Юу ч битгий мэд, мэддэг хүнээс битгий асуу» гэж төвөдөд нэг хараал байдаг юм гэнэ билээ. Түүн шиг мэдэхгүй мөртөө хүний зөвлөгөөн авдаггүй улсад би дургүй.

	ЯНЖМАА — Чи хэзээ бид хоёрт хэлсэн гэж?

	ДАРМАА — Түрүүчийн долоо хоногт уснаас хонио гаргачхаад та хоёрт чоно харсан юм шиг цаашаа мордоод зугтаасан биз дээ. Энэ бол ёстой бүдүүлэг зан суртахууны үлдэгдэл (нийтийн инээд) Энд инээгээд байх юм огт алга. Би унаж яваа мориныхоо хөлийг хайрлаад дургүй хүрээд буцчихсан юм.

	ЛУВСАН — (Нууцлан) Чи орой гэрт нь очоод хэлэх нь яасан юм бэ?

	ДАРМАА — Эднийхэн рүү орой намайг шогшоод байна гэж амьтан ч юу гэх юм билээ. Манай хүүхэн ч юу гэж бодох юм билээ.

	СУНДУЙ— Одоогийн байдлаар хамгийн хүч таргатай нь хэний хонь байна?

	2-Р ЗАЛУУ — Олон хүн байна. Гэхдээ Довдонгийн хонь арай илүү харагдаад байгаа юм даа.

	СУНДУЙ — Довдон нэг сайн ярина байхаа.

	ДОВДОН — (Аажуу өндийж) Намрын тарган хонийг өглөө гэдэс нь өлөн, бие хөнгөн үед нь өгсүүр өөд бэлчээж идээшлүүлж үдэд услалтыг нь тааруулаад орой цадаж бие нь хүндэрсэн үед хотлуулахдаа аажмаар уруудуулж авчрах нь ашигтай. Өдийн хонийг бартаа багатай тэгшдүү бэлчээр сонгон авч тогтоож хариулах гол арга нь мөн. Хотлуулахдаа таруун чөлөөтэй, газрын өөд харуулж хэвтүүлэх, өглөө бэлчихээс өмнө зарим хонины үсний уг халаагүй бол нойтон байдаг. Ер нь сэрүүн дэнж газар сонгож буух нь хүч тогтооход сайн. Ядаж маагуу хамуу ч гэж байдаггүй. (Хонх дуугарав.)

	2-Р ЗАЛУУ — (амандаа) Ашгүй хонх дуугарч хоёр яс хагацаалаа, тэгэхгүй бол Довдон аварга мэддэгээрээ гайхуулж мичид шингээх хүн шүү.

	СУНДУЙ — За өнөөдрийнхөө хичээлийг үүгээр дуусгая. Янжмаа хүү минь бүртгэсэн үү? Өнөөдрийнх чинь хэд дэх нь болж байна?

	ЯНЖМАА — Бүртгэсээн. Сундуй гуай. 19 дахь нь боллоо. (Нийтээрээ босож тарна.)

	ЦЭРЭН — Нөхөөд битгий алга болчхоорой. Завсарлаад дараа нь кинотой шүү (гээд явна.) (Тайзны нөгөө талаас Занаа гарч ирэн, залуучуудтай мэндлэлцэв.)

	СУНДУЙ — За Занаа хүү тарган тавтай намаржиж байна уу?

	ЗАНАА — Тарган намаржиж байна. Сундуй гуай бие сайн биз дээ?

	СУНДУЙ — Сайн. Ээжийн нь бие сайн биз дээ хүү минь?

	ЗАНАА — Ээж сайн, бүр данги.

	ЛУВСАН — Үгүй ингэхэд Занаа, чи хоньтойгоо ирээгүй тэндээ үлдчихсэн юм уу?

	ЗАНАА — Дарга нар юм хэлээгүй болохоор тэндээ л байж байна шүү дээ.

	СУНДУЙ — Занаа Дэжээ хоёр хонины маллагаа сүрхий мэднэ дээ. Ирээд яах вэ бэлчээрээ бодвол дээр.

	ДОВДОН — Дэжээ гуай Занаа хоёр Сундуй гуайг гялалзаж явахад 6 жил айл явж нэвтэрхий болсон улс даа.

	ЛУВСАН — Өө тийм үү? Тэгвэл эднийхийг бараадуулаад бас нэг хэсэг зохиож болох байж л дээ.

	ЗАНАА — За чи битгий тоглоом тохуу хий.

	СУНДУЙ — (Лувсанд хандаж) Тоглоом ч үгүй тэр холоос зарим айл энэ хүртэл нүүлгэж байсанд орвол Дэжээд нэг хэсэг залуучууд хариуцуулж болох л байсан юм. (гээд явна. Занаатай Дармаа, Лувсан хоёр үлдэнэ.)

	ЗАНАА — Ээж бид хоёрт тийм өндөр итгэл найдвар хүнддэх байлгүй.

	ДАРМАА — Нөхөр Занаа, Саран та хоёр чинь юу болоод байна аа.

	ЛУВСАН — Энэ л гөжүүн зан гаргаа биз.

	ЗАНАА — Үгүй чиш

	ДАРМАА — Тэгээд Саран эхтэйгээ яагаад ирдэг билээ.

	ЗАНАА — Бүү мэд, Саран өөрөө юм хэлэх юм уу?

	ЛУВСАН — Үгүй. Бас хэл амыг нь татлаад үзсэн.

	ЗАНАА — Сараагийн ярих нь Цэрэнгийн идэвх л их оролцсон сурагтай.

	ЛУВСАН — Сараагийн үг үг биш.

	ДАРМАА— Цэрэнтэй мэдэгдэх юмгүй л байгаа юм шүү.

	ЛУВСАН — Чи Сарантай шууд уулзаад учрыг нь дуулаад авах нь зөв.

	ЗАНАА — Би ч тэгж бодоод л тэсэж чадсангүй ирлээ дээ.

	ЛУВСАН — Зөв. Би цаадахыг чинь хөөгөөд ирье.

	(явна)

	ДАРМАА — Би ч та хоёрын сэтгэлийг зовоохын нэмэр, киноны тэр хавиар очъё.

	ЗАНАА — Дармаа! Найз нь яриагаа ямар шүү янзтай эхэлбэл зөв вэ?

	ДАРМАА — Юу гэсэн үг вэ?

	ЗАНАА — Хуучин байдлаараа зөөлөн эвтэйхэн эхлэх үү? Эсвэл ямааны мах халуун дээрээ гэдгээр түс тас эхлэх үү?

	ДАРМАА — Нэгэнтээ чи учрыг нь мэдэх гэж яваа хүн, зөөлөн нь дээр байлгүй.

	ЗАНАА — За. Чадах болов уу даа?

	ДАРМАА — Чадаж үз.(явна)

	ЗАНАА — Одоо би яана? Эмэгтэй хүний учрыг мэдэх, мөн ч амаргүй эд юм даа. Түүнд орвол эмнэг азарга уургалах, догшин сарлаг тэргэнд сургах, хайнагийн шараар түлээ булхайдах амар санагдана гээч. За ирсэн шүү. Зөөлөн эвтэй эхэлнэ гэсэн шүү дээ. (Саранг угтаж очоод) За та нар нүүж ирсээр сайн? (гээд гараа сарвайна.)

	САРАН — Зүгээр (гээд гар барив.)

	ЗАНАА — Мөн! Би ч бас сайн. Ханд гуай... ээжийн чинь бие сайн биз дээ?

	САРАН — Сайн.

	ЗАНАА — Манай ээж бас сайн. Хонь чинь тарга хүч сайн авч байна уу?

	САРАН — Үгүй яах вэ авч л байна.

	ЗАНАА — Манай хонь тарга хүч сайн авч байна.

	САРАН — Аа тийм үү?

	ЗАНАА — Та хоёр чинь хэдийдээ хэл чимээгүй нүүгээд явчихсан бэ?

	САРАН — Харин тийм хэрэг болсон л доо. Тэгээд ээж маань одоо болтол үглээд л...(Цэрэн тэр хоёр дээр ирнэ.)

	ЦЭРЭН — За манай аварга Занаа ирчихсэн социалист бригадынхантай туршлага солилцож байна уу? (гарыг нь дугтран атгаж) Бие данги, мал тарган, ажил өндөр, амьдрал сайн биз дээ.

	ЗАНАА — Цөм сайн, цөм сайн. Чи чинь энд юу гэж яваа билээ...

	ЦЭРЭН — Эндхийн хүн юм чинь...

	ЗАНАА — Аа тийм дээ.

	ЦЭРЭН — За манай Саран гэдэг чинь гялалзуулж байгаа бүсгүй дээ. Бид хоёрын ганзага ч нэг нийлэх бололтой.

	ЗАНАА — Аа тийм үү? Ганзага нийлж л байвал сайн даа.

	САРАН — Бригадын даргатайгаа ганзага нийлүүлэхгүй бол хэнтэй нийлэх билээ дээ!

	ЗАНАА — Тэгэлгүй яах вэ!

	САРАН — Чи энд юу гэж ирээ вэ?

	ЗАНАА — Хүнээс хэдэн төгрөгийн авлага авах гэж.

	САРАН — Тэгээд авч чадав уу?

	ЗАНАА — Бараг л авах шив дээ!

	АЛСААС: — Сараан! Чамайг намын үүрийн дарга дуудаж байна!

	САРАН — Би ч явах уу даа?

	ЗАНАА — Би л барих хүсэл алга.

	САРАН — Чи хаана байх вэ?

	ЗАНАА — Нутаг холтой хүн, газар дөхдөг хэрэг ээ.

	САРАН — Явах хэрэг үү?

	ЗАНАА — Тийм.

	САРАН — Тэгвэл баяртай (Саран явна)

	ЦЭРЭН — За чи манайхны ажил амьдралыг хараа биз? Лут шүү, тэнд ч ажил, энд ч эрдэм, боловсрол, кино, жүжиг, дуу хөгжим, хэд хоногийн өмнө нэг лут хурим болж хоёр залуугаа гэрлүүлэв дээ. Ер нь л энд юм юм болох газар шүү.

	ЗАНАА — Тиймэрхүү юм шиг байна.

	ЦЭРЭН — Тиймэрхүү биш ээ. Яг тийм үгүй, ингэхэд чи энд ирэх юм биш үү?

	ЗАНАА — Болих уу даа.

	ЦЭРЭН — Чи энэ орчныг хараа биз дээ?

	ЗАНАА — Би илүүдэх юм байна.

	ЦЭРЭН — Энэ чинь юу гэсэн үг вэ, нөхөөр! Социалист хөгжлөөс илүүдэх гэдэг чинь ямар хүний үг вэ?

	ЗАНАА — За чи битгий хэнхэглээд бай!

	ЦЭРЭН — Юу? За энэ нөхөр чинь биеэ их тоож яваа нөхөр юм аа. Чамайг ер нь нааш нь нүүлгэнэ. Уг нь бие даагаад ажиллаад байж чадах хүн гэж үзсэн юм.

	ЗАНАА — Ирж чадахгүй мэдэв үү?

	ЦЭРЭН — Ирүүлнэ дээ чамайг! Хэрвээ ирдэггүй юм бол нэгдэл малаа авна.

	ЗАНАА — Ав одоохон аваарай. Хүн бүлгүй хоёулхнаа 500 хонийг чинь дийлэх ч үгүй байна.

	ЦЭРЭН — Чи тэгвэл хүсэлтээ бичгээр гаргаадах!

	ЗАНАА — Одоо гаргана.

	ЦЭРЭН — Чамаар манайх дутахгүй!

	ЗАНАА— (Цэрэнг заамдаж) Манайх гэдэг чинь хэн бэ? Чиний бригад уу? аль монгол улс уу?

	ЦЭРЭН — Та минь ээ, аллаа!

	САРАН — Занаа! Занаа боль! (гэж гүйн ирж тэр хоёрыг алгав.)

	ЗАНАА — Чи айж зүрх чинь хагарчих шахав уу? Үүн шиг юмыг алаад яана! Нэрийн хор.

	ЛУВСАН — Юу болж байна аа! (Хүмүүс цугларав)

	ДАРМАА — Занаа чи галзуурав уу?

	ЦЭРЭН — Манай амжилтад ажлын зохион байгуулалтад атаархаж хорсож байгаа юм уу даа!

	ЗАНАА — Пөөх чамтай хордох гэж үү. Хол байна.

	ЦЭРЭН — За та нар дуулж байна уу?

	ЗАНАА — Би хэлсэндээ хүрнэ. Чи хэлсэндээ хүрээрэй» малаа аваарай! (Лувсан, Дармаа хоёр Занааг аваад далд оров. Занаагийн хоолой):

	— Нөхөөр чи маргаашийн дотор малаа аваарай!

	— Сараан! Чамтай ч гэсэн зам нийлэхгүй мэдэв үү?!

	ДОВДОН — Занаа ингэдэггүй л хүн юмсан яаж байгаа юм бэ?

	ЦЭРЭН — Тийм биш, зах газрын чөтгөр галзуурна гэгчээр, энэ их эвдэрсэн танхай хүн юм.

	САРАН — Уг нь гайгүй л юм шиг байсан.

	ЦЭРЭН — Гайгүй гэнэ ээ. Миний бүр багалзуур тасдчих шахлаа. Би чинь бригадын дарга хүн шүү дээ. Ямар үзэл суртал ёс дэглэмгүй нөхөр вэ? За явцгаая! Кино эхэллээ! (Хүмүүс явцгаав. Цэрэн Занаагийн явсан зүг харж) Чамайг даа. Би ч хэлсэндээ хүрнэ ээ (гээд явна.) (Тайзан дээр Саран ганцаараа үлдэн Занаагийн явсан зүг рүү гомдолтой харан зогсоно.)

	САРАН — Зам нийлэхгүй гэнэ ээ? (санаа алдана)

	 

	XӨШИГ


ХОЁРДУГААР БҮЛЭГ

	ГУРАВДУГААР ҮЗЭГДЭЛ

	 

	ДЭЖЭЭ — За яах вэ хүн бүл муутай бид хоёрт энэ олон хонь хэцүүхэн л байсан юм. Гээд нэгдэл маань хүү бид хоёрт амь зуулгах ажил өгдөг л байх даа. (Нөгөө Цэрэн гарч ирнэ.)

	ЦЭРЭН — За Дэжээ гуайн амрыг эрье.

	ДЭЖЭЭ — Сайн хүү минь сайн уу?

	ЦЭРЭН — За тэгээд ажил өндөр.

	ДЭЖЭЭ — Өндөр нам нь бүү мэд хүү минь ямар ч л гэсэн хонийг минь авчихлаа.

	ЦЭРЭН — Тэр дажгүй шүү Дэжээ гуай. Хүү чинь аваарай гэсэн юм. Бодвол таныхаа нас хүчийг хайрлаж байгаа нь тэр биз.

	ДЭЖЭЭ — Ишш хөөрхий минь. Гэхдээ эгч нь ажлын чадвартай байгаа шүү дээ.. Яаж зүгээр тэжээгдэж байх вэ.

	ЦЭРЭН — Тэр зүйтэй, та хоёрт тохирох таарах ажил өгнө.

	ДЭЖЭЭ — Чухам юу хийлгэх юм бол?

	ЦЭРЭН — Бодонтын аманд очиж хориод бруцеллёзтой үхэр хариулах юм.

	ДЭЖЭЭ — Ямар үхэр ээ?

	ЦЭРЭН — Цусны халдвартай тусгаарлагдсан үхэр.

	ДЭЖЭЭ — Пөөх! Базарваань нүгэл хүү минь.

	ЦЭРЭН — Би Цэрэн шүү дээ. Базарваань гэдэг чинь бол манай нэгдлийн нягтлан. Та нүгэл гэв үү? Миний үгийг гүйцэд сонсоод ирэхээр нүгэл биш буян болно. (Хуруугаа даран тайлбарлана.) Нэгд. Үхэр хориодхон. Хоёрт. Бодонтын амнаас зун өвөл хаашаа ч нүүж зовлон болохгүй. Гуравт. Саасан сүүг нь сайн буцалгаад та хоёр юугаа хийнэ вэ өөрийн дур. Дөрөвт. Өвс тэжээлийг чинь нэгдэл бэлдээд буулгаад өгнө. Тавд. Агент машинтай хааяа хааяа очоод хэрэгцээтэй юмыг чинь хангаад өгнө. Зургаад. Хааяа эмч ирээд үхрийг чинь эмнэнэ. Долоод. Өвөлжөө саравч нь бэлэн. Та хоёрт зөвхөн харж байх дөрвөн нүд л орох юм шүү дээ.

	ДЭЖЭЭ — Хүү минь бид хоёр чинь хөл цээртэй айл болж таарав аа?

	ЦЭРЭН — Яг. Гаднаас хүн, мал юу ч болохгүй. Дотроосоо гаргахгүй. Хэрвээ гарвал эмнэлгийн шаардлагат ариутгал хийлгээд зөвшөөрөлтэй гарна. Зөрчвөл хуулиар шийтгэнэ. Тэр талаараа хатуу шүү.

	ДЭЖЭЭ — Ээ Дамдинчойжоо минь.

	ЦЭРЭН — Цэрэн, Цэрэн.

	ДЭЖЭЭ — Хуц хариулахаас дор юм болов оо?

	ЦЭРЭН — Ханаас. Хуцын айл карантингүй учраас бүх ажил үйлчилгээ өөрийн шүү дээ. Тэгээд хуцаа ямар саах биш.

	ДЭЖЭЭ — Үгүй хүү минь хуучнаараа хоньтойгоо байсан бол дээр байж.

	ЦЭРЭН — Би ч бас тэгж бодож байсан юм. Занаа өөрөө хонио ав, дийлэхгүй нь, энэ тэр гэж, өргөдөл хүсэлт гаргаж тэгээд олны дэргэд тун эвгүй зан гаргаж дарга нарын дургүйг хүртэж байж л тийм болчихлоо.

	ДЭЖЭЭ — Аа тийм үү, тэгвэл бид хоёрыг дарга нар маань шийтгэж байгаа хэрэг юм байж дээ. Манай энэ хүү юу...

	ЦЭРЭН — За би танайхыг нөгөөдөр Бодонтын ам руу нүүлгэнэ. Юмаа бэлдэж байгаарай. Баяртай.

	ДЭЖЭЭ — Баяртай. Баяртай гэнэ шүү. Баярлаад байх юу байх вэ. Нутгийн амьтны шившиг болж дээ. Танхай Сараа эхтэйгээ уультын аманд хэдэн хуцтай, Занаа бид хоёр Бодонтын аманд хэдэн өвчтэй үхэртэй каринтид, ах дүүгээсээ тасархай. Ясаа амрааж бие оторлож суугаа, амьтны элэг доог болсон дөрөв болох нээ дээ.

	ДАЛДААС— Дэжээ гуай! Дэжээ гуай! (гэж хашхирсаар маш баяртай Сараа гүйн гарч ирнэ)

	САРАА — Та дуулав уу? Амьд явахад алтан аяганаас ус ууна гэдэг энэ дээ.

	ДЭЖЭЭ — Юу болчихоо вэ.

	САРАА — Занаа та хоёр маань Бодонтын аманд Богд болж гэнэ ээ. Ингээд зэрэгцээ хоёр аманд дөрвүүлээ ганцхан дөрөө нийлнэ биз дээ, хангайн даваа. Занаа! Занаа! (гэж хашхирсаар далд оров.)

	ДЭЖЭЭ — Хар үхээр чинь юу гэнэ вэ? (гээд араас нь оров.)

	 

	ДӨРӨВДҮГЭЭР ҮЗЭГДЭЛ

	 

	Занаагийн гэрийн дотоод байдал. Хөдөөгийн жирийн нэг айл, төмөр ор, авдар зураг, юм юм дунд зэрэг. Хөшиг нээгдэхэд өмнөө тавагтай идээ, данхтай архи, чанасан мах тавьсан гурван залуу даалууны гуншинг дуудаж тоглоно.

	САРАА— Үүхүү хоохойн Шагдаржав

	Үүц бэйсийн дамар толгойт

	Үүл гарвал бороо орно

	Үг сөрвөл хэрүүл гарна.

	Үүнээс ахивал зодоон болно (гэж дээрээс хаяна.)

	ГЭНДЭЭ — Аваад хүртчихвэл, хахаад үхчихдэг болов уу, (гээд авч) Ууль дуугарч хуц үргэнэ. Нохой хуцаж Сараа сэрнэ.

	САРАА — Манайх нохойтой хэрэггүй. (Занаа архи хундагалан Сараад өгнө.)

	ДЭЖЭЭ — (Занаад хандан) Малын буянаар олдсон хэдэн мөнгөөрөө мөрийтэй тоглоод ажил төрлөө алдаад, ингэж ч байх гэж дээ. Хийх юмаа олж ядсан завтай улсын л зан.

	ЗАНАА — Ээжээ алдах өдөр нэг байхад авах өдөр хоёр байдаг юм шүү дээ.

	САРАА — Дэжээ эгчээ! Уультын амны лус! Бодонтын амны богд болсон улс чинь хааяа нэг зугаацаж байлгүй яах вэ дээ.

	ЗАНАА — Ээжээ дахиад байна уу?

	ГЭНДЭЭ — Манай Дэ-еэ өгнө өө, юм байвал харамлахгүй. (Дэжээ хоёрын бидон архи авдраас гарган өгнө.)

	ГЭНДЭЭ — Би хэлээгүй юу? (гээд хүндэтгэн хүлээж авна.)

	САРАН — Хангай халгиж, дэлхий дэлгэж

	Дэлэнт мал шим өгч

	Дэжээ буурал буянаа хайрлав.

	Гал асмаар градустай.

	Гавал хагалмаар бурзтай эд дээ.

	ЗАНАА — За боль! Хэнээс ч олдог, хаанаас ч гардаг ширмэн тогооны хөлс (гэж сөхөөд нэг мод чулуудав)

	САРАА — Балгадгаасаа хундагалчих

	Бажгирыгаа дугуйлчих.

	Би гэдэг чинь нөхөр минь

	Зоо живийн нуруу Зомботойны харцага

	Зодог марлын гал халуун

	Гараа мэдэж хаяарай

	Духаа мэдэж гэдийгээрэй.

	ГЭНДЭЭ — Авдаггүй газар, хаядаггүй нутаг.

	Гардаггүй мод, гарцаагүй зодог шүү Занаа!

	ЗАНАА — Зүрх байвал авдаг юм.

	Зүлгэж байгаад өнгөлдөг юм.

	Зүсийг нь танивал тойруулдаг юм.

	Зүдэг царайт, гүйдэг чөтгөр!

	САРАА— (Дуу хадан) Та тааж, тамжид мэргэн цолоор шагная!

	Зуутын дэвсгэр наашаа!

	Зурам шиг банди нар цаашаа! (Алгаа тосов)

	(Занаа, Гэндээ нар мөнгө гаргаж чулуудав. Сараа хумхин өвөртлөв.)

	ДЭЖЭЭ — Ам ихт ангайхад буян ихт булаах гэж үг байдаг сан даа.

	ЗАНАА— За та дуугүй бай. (гэж уцаарлана.)

	ГЭНДЭЭ — Дарга нь давхиад ороод ирэх юм биш биз?

	ЗАНАА — Тэр айлтгүй шүү.

	ДЭЖЭЭ — Эзгүй газар бузгай жаргана гэдэг чинь л та хоёрт болжээ.

	САРАА — Тэгэлгүй яах вэ. Юугаа хийж суух вэ. Гэндээ чи бид хоёрын тухай дуулаа биз дээ. Уультын амны уйдсан лус. Бодонтын амны бойтог буг гэдэг хоёр шүү дээ.

	ЗАНАА — Муусайн юмнууд атаархахдаа муулах гэж ядаж байгаа юм. Муулж л байг.

	САРАА — Муулагдаад гутдаггүй. Шоологдоод турдаггүй. Хошуу зөөдгөөс хулчийдаггүй, хуруу чичдэгийг тоодоггүй хоёр доо.

	ДЭЖЭЭ — Тийм болоод сайнаа үзнэ ээ. Залгидгийн гэрт хоолгүй. Залхуугийн гадаа түлшгүй гэгчээр намрын ид ажлын цагаар ингэж суух гэж байх уу?

	ЗАНАА — Боль доо ээжээ. Бид хоёр нэг л ухас хийвэл энэ муу хоёр гэрийн ажил юу байх вэ.

	САРАА — Бид хоёр нэг босохоороо:

	Барс ирвэс ноцолдох шиг

	Байц уул мөргөлдөх шиг.

	Хүрхэрч шавсан буур шиг

	Хүчээ авсан ЗИЛ шиг

	Манантай хадааж будантай бужигнуулж

	Хадланг бол хөрстэй нь

	Хар модыг бол үндэстэй нь хуу татаж ирээд хоёр муу гэрийн гадаа чинь

	Хангайн нуруу шиг ханхайлгаж

	Хэнтийн нуруу шиг хэнхийлгэнэ гээч.

	ДЭЖЭЭ — Ам бардам, гуя шалдан гэдэг л болчхоод байгаа улс. (гарна)

	ГЭНДЭЭ — За одоо 300 төгрөгөөр боочих уу?

	САРАА — Яриа юу байх вэ? Байхгүйн зовлон алга аа хө.

	ЗАНАА — Байхгүй зовлон ажаа хө.

	ГЭНДЭЭ — Орой болж байна. Аавын хүүгийн аз, алтан шооны нүх, Галзуу ганцаар хамчих уу?

	САРАА — Сараа хүүтэй санаа нийлж байна.

	Өрөм тараг шиг хутгаад

	Өөх мах шиг холиод булан хийлгүй өрж

	Булхай гаргалгүй тоолно шүү.

	ЗАНАА — Хэлдэг үг.

	ГЭНДЭЭ — Гэгээн цагаан өдөр, Гэрэлт шар наранд Арваараа хутгаж, алгаараа харж байхад Олоод өрчихдөг хүү байвал, одоо яая гэх вэ. Ахиу оймс элээснээрээ ах нь сөхөх байлгүй. (Ухасхийж сөхөж хаяад)

	Бөөхөн дөрөв бөндийж байна.

	Бөөрийг нь олоод тэвэрч байна.

	Суугаа модтой шүү.

	Шуугаа мэдэж хаяарай.

	ЗАНАА— (Аваад хаяхдаа)

	Дэгээ есөд дээлээ уруул

	Дэгжин хүүхэнд өмдөө уруул

	Хаалгагүй гарч, ёроолгүй хамна даа (хашхирна.)

	САРАА — (Дороо аваад хаяхдаа)

	Мал тууж манхтай ороод

	Машинд сууж хот ороод

	Манайхаар дайрч цай уу!

	Мал малын зах, манай Занаагийн сүрэг

	Бодонтын амны хар хүрэн бяруу.

	ГЭНДЭЭ — Бүтдэггүй хэрэг бруцеллёз халдана.

	ЗАНАА — Алив хө. Эмнэвэл мал

	Эдэлбэл хүч

	Арчилбал өөх

	Арилжвал мөнгө

	Аз нь ирж од нь орж

	Дуранд чинь урьтаж

	Духанд чинь буулаа.

	Хөрөө харуулаа дүнгэнүүл (модоо хаяна.)

	ГЭНДЭЭ — Хай хө дураа цааш нь духаа нааш нь

	Та явдалгүй танк морилдоггүй

	Чи явдаггүй, чийчаан гаталдаггүй

	Амбан залардаггүй газраар

	Амаа мэдэхгүй азаргатай юугаа хийж яваа юм бэ?

	Алиа зангаа боль азарганыхаа амыг тат.

	Гэдийж бай гэдсэн дээгүүр чинь хөл

	Боолтод чинь шовойлоо тоолдгоо наашлуул.

	(Гараа тосно. Сараа, Занаа хоёр мөнгөө тоолно) (Дэжээ орж ирнэ.)

	ДЭЖЭЭ — За та нарт хэлээд байхад болиогүй бил үү?

	Хохь чинь дээ. Хүссэн юм хүзүүгээр гэгчээр, хүрээд ирлээ яамай (Саран ирнэ.)

	САРАН — Сайн байцгаана уу?

	ДЭЖЭЭ — Сайн, хүү минь сайн явж ирэв үү? (Үнсэнэ.)

	САРАН — Мэнд л байна.

	ЗАНАА — Та яаж манай хаалгаар багтаав?

	САРАН — Би айлын хаадаар багтахгүй тийм ч том хүн биш л юмсан.

	ДЭЖЭЭ — Ёстойдоо, чухам аа чухам.

	САРАА — Тэгээд Хүрэмтийн социалистууд чинь цөм л удахгүй олон баатар хоньчид болцгоож биднийг нэг цэнгүүлэх юм байгаа биз дээ?

	ЗАНАА — Баатрын одонгоо мялаахдаа дуулгаж үзээрэй.

	ГЭНДЭЭ — Бэлэг дэмбэрэлтэй л үгнүүд байна даа.

	Ёсчлон бүтэх болтугай. (гурвуул) тугай, тугай (Хөхрөлдөнө.)

	САРАН — (Занаад хандаж) даалуу архи хоёртой дотно болжээ гэхээр үнэмшээгүй юмсан, даан ч дээ. За Дэ-еэ би явъя даа (гээд босно.)

	ДЭЖЭЭ — Занаа руу, үгүй ээ чи (гээд араас нь гарна)

	САРАА — Мундаг донгодож байх шив дээ (гээд Занаад архи өгнө)

	ЗАНАА — Болих уу даа (гээд босож түр бодол, болж байснаа буцаж суув. Сараа, Гэндээ хоёр Занаа руу ажиглан харж суутал Дэжээ тэвдэнгүй орж ирэв.)

	ГЭНДЭЭ — Юу болоо вэ? Дэ-еэ!

	ДЭЖЭЭ — Малын эмч, залуучуудын дарга хоёр ирлээ.

	ГЭНДЭЭ— (Сандран) Болохгүй шүү. Даалуугаа нууя. (гээд хамж эхлэв. Сараа, Занаа даалуугаа хумин нуув.)

	ЗАНАА — Амны адагт зам дээр чинь хадаатай байгаа зарлалыг...

	ГЭНДЭЭ — Зөрчвөл торгуультай гэж байна билээ хэд юм бол?

	САРАА— Гайгүй ээ! 50 цааснаас юу хэтрэв аж.

	ГЭНДЭЭ — 50 ч гэсэн дээ. Ямар сайн байх вэ. (Сараа Гэндээг доог хийн чанга инээж байтал хаалга нээгдэж малын эмч, Дорж хоёр орж ирнэ. Тэд дүнсгэрдүү мэндлэлцэв.)

	САРАА — Дарга нарт сархад өгөөрэй. Занаа. (Занаа хийж өгнө.)

	ДОРЖ — Баярлалаа би уудаггүй. (буцааж өгнө.)

	САРАА — Төвөөр, бригадын өдөрлөг, мөдөрлөг болоод л наргиан хөгжөөнтэй сайхан л байдаг биз дээ? (Занаа их л хулчгар харагдана.)

	ЭМЧ — Мөн дөө. Өнөөдөр Уульт, Бодонт (Гэндээг харж) Нарст гурван амны өдөрлөг энд хийж байгаа хэрэг үү?

	САРАА — Эмч маань муу Сараагийнхаа санаа сэтгэлийг нэвт харж байна шүү. Та наадахыгаа тогтоочих.

	ЭМЧ — Өнөөдөр нартай халуун байна, толгой өвдөнө.

	САРАА — Зандаа дээгүүртэй хүнд градус нь доогуурдаж байна уу?

	ЭМЧ — Чи надад цэцэрхэх ч яамай, хуцын тарга хүч ямар авхуулснаа л шалгуулахад бэлтгэ.

	САРАА — Хангайн ногоог харамлаагүй, хардаг нүдийг нь хаагаагүй, иддэг амыг нь боогоогүй, явдаг хөлийг нь тушаагүй. Зоргоороо идэж яваа юм чинь арьсаа язлах гээд л байна.

	ЭМЧ — Сайн байна. Маргааш очно оо.

	ДОРЖ— (Гэндээд) Та үүгээр юу хийж явдаг билээ? Нөгөө онгоц хий гэсэн танай гадаа дутуу хэвээрээ хэвтэж байдаг.

	ГЭНДЭЭ — Би туж л нүдээд байгаа юм даа.

	ДОРЖ — Чамд захисан хоёр авдрын чинь эзэн ирж аваад хагас мөнгө нь гэж 180 төгрөг танай хүүхэнд өгч байхад бид хоёр тааралдлаа. Та нэртэйгээр нь татвар тэмдгийг нь аваад артель байгуулчихмаар юм даа.

	ГЭНДЭЭ — За даргаа би тэр онгоцыг чинь одоохон очоод дуусгачихъя. (өндийв)

	ЭМЧ — Байз чи ер нь үүгээр юу хийж яваа хүн бэ?

	ГЭНДЭЭ — Энэ хоёртой л уулзах жаахан хэрэгтэй болоод.

	ЭМЧ — Авлагатай юм уу?

	ДЭЖЭЭ — Авлага ч гүйцэд аваад буцаж байгаа хүн.

	Сүүний тасгийн тэр олон үхрийн дунд байгаа мөртөө каринтиа зөрчиж энд (гэтэл)

	ГЭНДЭЭ — Би мэдсэнгүй, эмчээ дахиад би ингэхгүй.

	Одоо л мэдлээ. (Үүд хүрэв.)

	ЭМЧ — Маргааш бригадын төвд оч. Чи зүгээр өнгөрнө гэж бодож байна уу? Цэвэрлэгээ хийж гаргаарай! (Гэндээ шалавхан гарав.)

	ЭМЧ — Занаа чи маргааш үхрээ гэрийнхээ гадаа байлга үзлэг хийнэ.

	ЗАНАА — За.

	ЭМЧ — (Занаа руу харж) Саран танайхаар ирэх гэж их л хөл болж цэвэрлэгээ хийлгээд, харихдаа ариутгах бодис аваад л танайд байж байна гэсэн ирсэн үү? (Занаа гэмшинэ.)

	ДЭЖЭЭ — Ирэх нь ч (гэтэл)

	ЭМЧ — За тэр ч яах вэ.

	ДОРЖ — Сараа чи одоо харь. Битгий хүн уруу тат. Бид энэ арын бригад ороод маргааш танайхаар дайрна. (гарч явна.) Тэнд тавтай ярилцана.

	САРАА— (Араас нь өндийж) Хүүе та хоёр байз. Хамт явъя одоо манайхаар ор.

	ЗАНАА — (Сарааг барин авч) Боль боль. Одоо согтуу яах юм бэ?

	САРАА — Тавь намайг чи муу байсаар байгаад намайг цагддаг болох нь уу?

	ДЭЖЭЭ — Орхи, орхи өөрөө мэдэг.

	САРАА — Санаа муутай чавганц чи миний мууд дуртай байна уу? Та нар над руу битгий нүдээ үзүүрлэж шүдээ билүүд?! (Занаа уурлан Сарааг ар тийш нь түлхэн унагаавал Сараа өндийнө)

	САРАА — Энэ чинь яадаг муу гуйлгачин бэ? (гэж ирээд Занааг алгадан унагааж гараад үүдээр шагайж) Ингээд та нар долоон шидээрээ донгосож доошоо дээшээ навсгана.

	ДЭЖЭЭ — Муу хар гай минь чи миний хүүг алгадчихав уу! Зайл!

	САРАА — Танайх ёстой гай танай босгыг би тоож алхахгүй! Миний хамаг мөнгө яасан бэ? Та нар луйвардсан. (Нулимаад хаалгаа чулуудав. Нүд нь хөх няц болж хамраас нь цус гоожсон Занаа толгойгоо өргөнө)

	ЗАНАА — Ээжээ... ээжээ!

	ДЭЖЭЭ — Миний хүүд одоо ганцхан согтуу галзуу амьтанд алуулах юм уу, эрэмдэг болох л дутуу.

	ЗАНАА — Ээжээ би яаж байна?

	ДЭЖЭЭ — Зүгээр хүү минь, чи өөрийгөө харъя гэвэл нөхрөө л хар. Сайнтай нөхөрлөвөл сарны гэрэл, муутай нөхөрлөвөл могойн хор, тэр хүний уулзах гэж ирж байсан. Чиний байж байгааг Ээж нь даан ч мэдэхээ байлаа. (Хоолой чичрэн гараад явна.)

	ЗАНАА — Саран зугтаасан, Сараа ирсэн. Нутаг бодон, мал халдварт, авдаг нь тэр, амьдардаг нь энэ. Хэдэн мөнгөө мөрийнд тэр. Хэлхээтэй яс Сараагийн гарт энэ. Нэр төр юм юм ийм амархан цөм арилчих гэж үү? Даалуу тоглож байгаа бол больё гээд нэр нүүргүй буцаах сан. Ажил амьдралаараа буруу жаалчихсан хүн чинь... Арай ч юм бүхэн үүгээрээ дуусдаггүй байхаа.

	 

	ХӨШИГ


ГУРАВДУГААР БҮЛЭГ

	ТАВ ДУГААР ҮЗЭГДЭЛ

	 

	Занаагийн гэр. Өвөл. Өглөө. Гэрийн хойд орон дээр Занаа унтана. Гэрийн зүүн талд Дэжээ гуай тогооноос цай данханд хийгээд тогоогоо гаргаж идээ хоол зэхнэ. Гаднаас Сараагийн эх нөмгөн орж ирнэ.

	ГАЖИД — Би үдэш ирэхдээ учрыг нь олоогүй юм. Энд тэндгүй л овойж бараантсан юм байсан. Үгүй энэ өвс түлээ хоёроо зэхсэнийг ээ?

	ДЭЖЭЭ — (Хүүгээ сэрээхээс болгоомжлон дохин бөхийж зуухны цаагуур шивнэн ярина. Авгай гараа угаана.) Ямар сайндаа би айх вэ. Ууртаа энэ муу овоохойгоо шатаачих гэж байгаа юм болов уу.

	ГАЖИД — Нэг байтугай гурван жилийнхээ түлээг бэлтгэчихсэн хүн юм.

	ДЭЖЭЭ — Тэр үдшээс чинь хойш дуу ч үгүй, шуу ч үгүй нэг өглөө босоод л муу сүх аваад морио хөтлөөд гардаг, орой л орж ирдэг байлаа.

	ГАЖИД — Энэ хашааг мөн сайхан болгожээ.

	ДЭЖЭЭ — Шинэ шургааг татаж байгаад л нэг сар ноцолдсон юм. Тэр барааны пин, идэшний пин хоёрыг харав уу?

	ГАЖИД — Энэ хэдэн үхэр, та хоёр ч завшина гэдэг л болжээ.

	ДЭЖЭЭ — Өвс тэр хараа биз.

	ТАЖИД — Уул овоо шиг сайхан харагдаж байна аа.

	ДЭЖЭЭ — За тэгээд бид хоёр идшээ бэлтгэчихсэн, Жин тан болчхоод байна.

	ГАЖИД — Сараа бид хоёр дутуу хагасаа зүйрлэх юм биш. Цаадах чинь тэр үдшээ хариад аж амьдралаа бодох нь битгий хэл, ял төлбөр, шившиг болсон.

	ДЭЖЭЭ — Пөөх тийм үү?

	ГАЖИД — Цаадахыг чинь очиход Дэмбэрэл ирчихсэн бид хоёрт хоёр туурга нэмэрлэе гэж ярьж ирсэн юм.

	ДЭЖЭЭ — Иш овоо доо хөөрхий, бас элэг нь байдаг байна. Тэднийх өөрснөө сайн гэнэ үү?

	ГАЖИД — Голоо уруудаад бургас орж өвөлжих юм гэнэ. Сайн гэнэ, авгай нь бас л...

	ДЭЖЭЭ — Бас шартай юу? Иш одоо энэ муу хөгшин л зовж дээ. Цаадах нь биднийг бодвол залуу хүн.

	ГАЖИД — Залуу ч гэж дээ...

	ДЭЖЭЭ — Тийм дээ олон төрөөд... бас болиод өгөө биз дээ. За тэгээд?

	ГАЖИД — Наад галзуу нь ороод чи юу хийж яваа хүн бэ? Чи намайг бас миний хүү гэж ярьж явдаг гэл үү? Чам шиг юмыг эцгээ гэж явсанд орвол олигтойхон нохойн гөлөг болж төрсөн нь дээр гэхтэйгээ зэрэг Дэмбэрэлийн хамар дундуур цохичихсон чинь цус олгойдоод хамрынх нь ясыг цааш нь суулгачихсан.

	ДЭЖЭЭ — Пээ ийм гай байх гэж!

	ГАЖИД — Чи байз. Тэгээд эцэг нь уурлаж босоод хаалгаар гаргаад түлхчихсэн чинь цаадах нь үүдэнд хэвтэж байсан хуцан дээгүүр дамнан цаад руу нь унаад өөрийн нь хамар байдаггүй. (Хоёр авгай инээнэ)

	ДЭЖЭЭ — Бүр дам дамаа юм болж...

	ГАЖИД — Чи байз. Нөгөө галзуу чинь босож ирээд ууртаа нөгөө сангийн хуцын хамар дундуур өшиглөчихсөн чинь хуцын хамар тас цохичихжээ... (Тэр хоёр инээнэ) Би үдэш лааны гэрэлд хамар муутай хоёр хүнтэй, нэг хуц гурвын дунд эм хөвөн барьж давхиад хоёр хүн нэг хуц эмнэх гэж бүр паянгаа хутгасан.

	ДЭЖЭЭ — Тэгээд?

	ГАЖИД — Дэмбэрэл ч яах вэ дуугүй өнгөрсөн байна билээ. Эмч ирж үзээд энэ хуцын хамар яачихаа вэ? Гэхээр би саравчин дээрээс шургааг унаад цохичихсон юм шиг байна билээ гэсэн чинь үзэж шинжлээд амьсгалын эрхтэн гэмтсэн байна. Албан хариуцлага алдсаны шийтгэл, торгуул гарах л юм гэнэ билээ. (Занаа хөдөлж эвшээлгэн суниаж, тэр хоёр өндийн ярианыхаа сэдвийг өөрчлөв.)

	ГАЖИД — Ээж хүү хоёр тохижиж гүйцжээ.

	ЗАНАА — Та хоёр шөнө нэлээн ярив аа?

	ДЭЖЭЭ — Тэгэлгүй яах вэ нэг уулзсаных.

	ЗАНАА — Та нэг ирснийх хэд хононо биз дээ? Ээжтэй тавтай ярьж...

	ГАЖИД — Санаа байлаач яая гэхэв, өдөр тийшээ буцна. Намайг наашаа гарахаар тэр хүн цаашаа мордоо байлгүй.

	ДЭЖЭЭ — Гайгүй байлгүй.

	ГАЖИД — Хамаг сав суулгаа хага хөлдөөгөөд гэсгээх гэж байгаа нь энэ гээд гэрээ шатаачихна. (Энэ үед Занаа унь хана, дэр, ор хавиараа юм эрж эхлэв.)

	ДЭЖЭЭ — Миний хүү юу эрээ вэ?

	ЗАНАА — Үдэш уншиж байгаад энэ унинд хавчуулсан ном.

	ДЭЖЭЭ — Манай хуучин салбагар уу? Хаа хэвтэж харагдав даа.

	ЗАНАА — Биш дээ ээж минь, цоо шинэ ном, эмчээс түргэн уншаад өгье гэж гуйж авсан юм.

	ДЭЖЭЭ — Мөн дөө мөн. Энэ хавтас нүүргүй болчихсон салбайсан манай өнөөх л байх чинь билээ. Энэ л байна. (гээд олоод шидэв.)

	ЗАНАА — Хавтас нүүр нь хамаатай юу ном нь шинэ юм.

	ДЭЖЭЭ — Дуулав уу, манай Занаа ээжийгээ ингээд л загнадаг юм шүү.

	ЗАНАА — Тэгэлгүй яах вэ, заримдаа дэндүү буруу юм хийнэ гээч.

	ДЭЖЭЭ — Өөрөө, өөрөө дандаа зөв үү?

	ЗАНАА — За за больё. (гээд дуугүй болж номоо үзэв.)

	ДЭЖЭЭ — Тэр харав уу? Өөрийнхөө тухай болохоор дуугаа хураачхаад биеэ өмөөрнө.

	ГАЖИД — Ээж хүү хоёр юундаа муудалцах вэ, ингэж төвхнөөд авсан улс, хоол хийж идчихээд л халуу оргиод хэвтээд байдаг хэрэг.

	ЗАНАА— (Босон харайж) Үгүй тэр ээ. Ээж минь энэ номын сүүлчийн хэдэн хуудас хаачив аа?

	ДЭЖЭЭ — Хаачдагийг нь чи өөрөө мэддэггүй юу? Өглөө салбайгаад л хэвтэж байхаар нь нэг хэсгийг тасдаад гал ноцоочихоо л биз.

	ЗАНАА — Ээ тээглэж үх.

	ГАЖИД — Нүгэл хүү минь.

	ДЭЖЭЭ — Чи хэнийг хэлж байна.

	ЗАНАА — Өөрийгөө. Би одоо яана, хүний шинэ ховор ном аваад...

	ДЭЖЭЭ — Чамд би хуучин ном гээд байна, хүний шинэ ном чинь энд байна. (гээд хатуу хавтастай ном унинаас аваад шидэв.)

	ЗАНАА — Ээж минь наадах чинь миний бүр хэд хэдэн уншчихсан манай хуучин ном. Робинзон Крузо гэдэг, яг та бид хоёр Бодонтын аманд хашигдсан юм шиг далайн арал дээр хаягдчихсан хүний тухай юм.

	ДЭЖЭЭ — Зүгээр л ном байна. Тэгээд далайгаасаа гардаг юм уу?

	ЗАНАА — Гаралгүй яах вэ. Зүйрлэшгүй хатуужил тэвчээр гаргаж ажил хөдөлмөр хийж, онгоц хийж гардаг юм.

	ДЭЖЭЭ — Чи бид хоёр ч эндээс зүгээр хэвтэж байж салахгүй байхаа.

	ЗАНАА — Яаж төгсдөг бол?

	ДЭЖЭЭ — Юу чинь!

	ЗАНАА — Энэ ном.

	ДЭЖЭЭ— За чи битгий сүрдүүл би төлөөд өгөмз. Эмчид би хэлнэ.

	ЗАНАА — Биш ээ. Энэ зохиол дотор байгаа улс юу болж төгсөх бол гэж байна.

	ДЭЖЭЭ — Үлгэр зохиол юм бол мэдэж ядах юу байх вэ? Дайснаа дараад дархан цолоо олоод л жаран жилийн жаргал наян жилийн найр хийгээд л амар сайхан жаргаа биз.

	ЗАНАА — Манай өнөөдрийн амьдралын тухай зохиол, юун дайсан байх вэ.

	ДЭЖЭЭ — Тэгвэл болзлоо хангаад хөдөлмөрийн баатар болчхоод өөрсдөө 50-60 насныхаа ойг, үр хүүхдүүд нь хуримаа хийгээд л төгсөж байгаа биз.

	ЗАНАА — Та юу ч уншдаггүй байж яаж мэдээ вэ?

	ДЭЖЭЭ — Энэ сайн сайхан амьтан ах дүүг хараад сонсоод л байхад тэгцгээж л байх чив. (Занаа өндийн хувцаслана.) Хийх юмгүй хоёр чинь ингэж л нөхцөөж суух юм. Гажид минь. Чи хэвтэж л байхгүй юу эрт босоод яана.

	ЗАНАА — Унтсаар байж бие сулбайгаад өвчин тусчихна.

	ГАЖИД — Нүгэл, хүн жаргал даадаггүй юм гэдэг, үнэн шүү.

	ЗАНАА — Ээжээ өнөөдөр гэрээ жаахан засах уу? Арай хэвтчихэж.

	ГАЖИД — Яах нь вэ хэвтээ гэр дулаан.

	ДЭЖЭЭ — Галзуурав уу? Хоёр хоноод муу гэрээ дулаалчихсан хойноо цаснаар буулгаж байдаг.

	ЗАНАА — Хэд болж байгаа бол?

	ДЭЖЭЭ — Шинэ цагаа, гар нь загатнасан юм шиг оролдож байж эвдээд санаа амарсан.

	ГАЖИД — Хайран юм. (Занаа гарав.)

	ДЭЖЭЭ — (Түргэн эргэж савтай юм гаргаж аяганд хийгээд) Май дотор чинь эвгүй байна уу. Би ингээд хоол юм уу бантан хийнэ. Чи ирж бай л даа.

	ГАЖИД — Чи өөрөө яагаа вэ.

	ДЭЖЭЭ — Би очно доо гайгүй. Ойрдоо хүүгийн минь бие нэг л биш, царай зүс алдаад хоолонд муудаад тураад, уур нь ихдээд байх шиг.

	ГАЖИД — Нөгөөдөхийгөө бодоод сэтгэлээр хатаад байгаа юм бишүү.

	ДЭЖЭЭ — Бүү мэд дээ.

	ГАЖИД — Залуу явахад сэтгэл гэдэг ч хэцүү золиг шүү. (Шүдээ ярзайн) Чи хараа хө нөгөө хэд чинь захаасаа унаад эхэлсэн шүү.

	ДЭЖЭЭ — Насаар бол яагаа ч үгүй шүү дээ. Чи золиг дэндүү гамгүй эдэлсэн юм. Аймаг орж алтдуулаад л хот орж мөнгөлүүлээд л, мориноос унаж булгалуулаад л бас нөгөө туранхай зэрэг...

	ЗАНАА— (Орж ирээд) Ээжээ нэг сайхан санаа төрлөө. Энэ үхрийн хашааны урд руу худаг малтаад, шинэ шургаагаар тэвхийтэл нь хашаад, дээр нь хүрд юм уу, нуруун туурга, таг, дулаалга...

	ДЭЖЭЭ — Оройтсон хүү минь тас хөлдүү.

	ЗАНАА — Юу базаав гэж их бодож хоёр тохой л хөлдөө биз. Галлаад гэсгээнэ. 3-4 хоногийн л ажил.

	ДЭЖЭЭ — Арван алхмын цаана Бодонтын харз цэлэлзэж байна. Боль. Наад царай зүс чинь нэг л биш. Намартаа хүү минь бүр туйлдчихлаа. Хэвт хэвт.

	ЗАНАА— (уурлана.) Боль, хэвт, ид шүү! Ямар маханд өгөх гэж байгаа гуна биш.

	ДЭЖЭЭ — Бие чинь муу байна гэж байна, тэнэг минь.

	ГАЖИД — Ээж нь чамайгаа л бодсондоо...

	ЗАНАА — Харин тэгээд яагаа вэ! Чилэх, уйдахын өвчин тусч байна.

	ДЭЖЭЭ — Өөрөө мэд, Занаа минь гэрээ буулга, худгаа ух, хойд энгэрийн цасыг цэвэрлэ, цаад хэдэн өвчтэй үхрийнхээ нүүрийг өглөө бүгд савантай усаар угаа, яаж мэдэх вэ эдгэж магад.

	ЗАНАА — Тус болдог бол тэгсэн ч яадаг юм бэ?

	ДЭЖЭЭ — Үхсэн хойноо. Сангийн амины нийлсэн хэдэн малын сэг хараад мал болгоно, малчин гэгдэнэ ээ.

	ЗАНАА — Ээж минь хамаг учир нь энэ хэдээр мал хийхдээ биш, бүх сумын малыг цөмийг нь ийм болгохгүйд байгаа юм.

	ДЭЖЭЭ — Тийм ээ бас хамаг сумын улсыг ч чи бид хоёр шиг болчихгүй гэж байгаа юм.

	ЗАНАА — Ээжээ, Гажид гуай та хоёр минь аан гэж бай. Хүн хоолоор өлсөж нойроор ядрах биш, гэвч санаа сэтгэлээр хийх ажлаар өлсөх гэдэг хэчнээн хэцүү юм бэ? Харилцах ярилцах, сэтгэлээ солилцох хүн ирэх ховор, чих дүлий нүд балай хэвлэл эсвэл захиалагч ирэхээр нь та өөрөө юу ч захихгүй, бид хоёр бидон жийрэглэхээс өөр юм хийх биш гээд явуулчхаад

	ГАЖИД — Хэн?

	ДЭЖЭЭ — Би тэгсэн юм. Урьд нь яг л тэгдэг байсан юм чинь.

	ЗАНАА — Хүнээс юм гуйж ирээд төгсгөлийн 4-5 хуудсыг маргааш ганц аятайхан дуусгая гээд хадгалчихсан чинь гал ноцоочихсон байдаг. Уйдахаас болоод солиорч балайрч мэдэх нь. Ямар сайндаа мэдэхгүй байж зүгээр байсан ширээнийхээ цагийг задлаад хэмхлээд орхих вэ. Одоо заримдаа таны оёдлын машиныг задалмаар санагдах юм.

	ДЭЖЭЭ — Одоо л ижийгээ цусгүй алах нь.

	ЗАНАА— Энэ эрүүл чийрэг булчин бие, ажлаар өлсөөд хатлаа. Ээж минь булчин эцэх цуцах гэдэг чинь яасан сайхан «жаргал» байдаг юм бэ? Орой ажил дуусаад ядарчхаад өдөртөө хийж бүтээчихсэнээ харахад сэтгэл баясгалантай, инээд хоол идэхэд амттай мөртөө шингэцтэй, тэгээд амраад унтахад тавтай, шимтэйг нь яана, өглөө хэчнээн сайхан, шинэ хүч сэтгэлтэй босдог гээч ээж минь.

	ДЭЖЭЭ — Байз байз ээж нь ойлгох шахаад л байна.

	ЗАНАА — Ээжээ, эрүүл чийрэг мөртөө, ажилгүй завтай хүн гэдэг чинь яасан зовлонтой гунигтай амьтан бэ? Тийм улс яаж амьд явж чадна аа? Тэд эсвэл ажил хийхийн жаргал, уйдаж тарчлахын зовлонг мэдэхгүй усан тэнэгүүд байж таарна. Эсвэл тэр их цагийг архи мөрийтэй тоглоом, зодоон мэтийн нийтэд хортой үл бүтэх юм хийж өнгөрүүлж явдаг байж таарна. Тэгээд өөр юу хийх вэ? Удаан тэгж хүн тэсэх үү? Ээж минь та ойлгооч туслаач!

	ДЭЖЭЭ — Ээж нь яах вэ, миний хүү гэрээ буулгах уу? Худаг ухах газар чинь ээж нь гал түлэх үү?

	ЗАНАА — Тэр бага хэрэг ээжээ, та бид хоёр арчаагүйдээ өвчин тусчихсан малаа эдгээх гэж шийтгүүлж байгаа улс биш. Арчаагүй улсын гологдол болгочихсон шаараар мал хийх ажил ноогдуулсныг хийж байгаа юм. Би төв одоо орно. Ер нь энд хэдэн жил сар байх болж байна гэдэг нэг багцаа над хэрэгтэй боллоо. Түүнээс гадна би мөнгөтэй явна шүү.

	ДЭЖЭЭ — За хэдэн янчаан...

	ЗАНАА — Юу л байна аваад аль.

	ДЭЖЭЭ — Болдоггүй хэрэг хүү минь.

	ЗАНАА — Зүгээр та битгий ай.

	ДЭЖЭЭ — Хүү минь замдаа Гэндээгийнхээр л битгий ороорой.

	ЗАНАА — Тэднийхээр заавал орно. Орох ч хэрэгтэй.

	ДЭЖЭЭ — Болохгүй хүү минь түрүүнийхээ ээждээ ярьсныг л сайн бодоод яваарай. Хоршоогоор орох уу?

	ЗАНАА — Заавал орно.

	ДЭЖЭЭ — За тэгвэл хүү минь хоёр өдрөөс илүү болохгүй шүү.

	ЗАНАА— (Инээмсэглээд) За. Би морио бариад ирье. (Гарна)

	ГАЖИД — За найз нь ч буцах юм уу даа.

	ДЭЖЭЭ — Энэ мөн учир нь олдоггүй хачин хүн шүү. Намраар завхарч завхарч байснаа хэд хоног бодол болж гөлөрч хэвтээд гэнэтхэн юмаар хатгасан юм шиг хангинуураа аваад гарсан юм. (малын эмч орж ирнэ. Занаа араас нь орж ирнэ.)

	ЭМЧ — (Дэжээ Гажид нартай мэндэлнэ. Дэжээ, Гажид нар хариу мэндэлцгээв. Цай идээ барив.) Занаад хандаж Дэ-еэ та хоёрын хариуцан маллаж байсан үхэр чинь тарга хүч нь сайн, цус нь ч засал авч байгааг харгалзан удахгүй тусгай хэрэгцээнд шилжүүлэх болсон.

	ДЭЖЭЭ — Цөмийг нь авах уу?

	ЭМЧ — Тэгнэ ээ.

	ЗАНАА — Хэрэгцээнд л хэрэглэж болохоор л болсон бол хэрэг бүтлээ.

	ГАЖИД — Энэ хоёр чинь чиг гялайгаад явчихлаа. Сайхан аа бас.

	ЭМЧ — (Занаад) Үнэнч шаргуу хөдөлмөрлөсний чинь дүн дээ. Харин чиний тавьсан санал бэлтгэсэн хашааны дүнз, худгийн онгоц цөмийг нь сум нэгдлийн удирдах хүмүүст илтгэсэн баяртай хүлээн авч баяр хүргэж байна билээ.

	ГАЖИД — (Дэжээд) Өнөө сүх бариад явдаг чинь түүнийг л хийж байж л дээ.

	ДЭЖЭЭ — Тэгжээ, тэгж.

	ЗАНАА — (Эмчид) Одоо юм хийхэд нарийн багаж л дутагдаад байна даа. Ямар ч гэсэн амласнаа л хийнэ дээ.

	ЭМЧ — Одоо богино хугацаанд улам хичээгээрэй. За би хойд бригадаар орно. (Занаа, Дэжээ нар гарч үднэ.)

	ДЭЖЭЭ — Манай энэ эмч хүү сайн хүү шүү.

	ЗАНАА — Сайн эмч дээ, намайг мал эмнэлгийн анхны мэдэхүүнтэй болголоо.

	ДЭЖЭЭ — Миний хүү! (ажиглан) Иш, Сарантайгаа нэг очиж уулздаг болоосой.

	ЗАНАА — Ээж минь уулзахыг ч танаас илүү бодоод л байна л даа. Гэхдээ нэг эр хүний, за, за тэр ч яах вэ ээ, ээжээ энэ удаа төв орохоо болилоо. Ууланд гарч мод үзье. (Занаа явна) (Дэжээ эргэж гэртээ орно.)

	ГАЖИД — Би хүүгээ нааш нь явуулахгүй цагдаад байсан буруудаад явчихлаа. Танай хүү чинь хэцүү хүү юм. Ярихад нь миний толгойтой үс босох шиг болов гээч. Эртхэн хүүгээ нааш нь оруулна байгаа. Сайныг дагавал сарны гэрэл, мууг дагавал могойн хор.

	 

	ХӨШИГ

	 

	ЗУРГААДУГААР ҮЗЭГДЭЛ

	 

	Хангай нутгийн хаврын сүүл сарын байгалийн үзэсгэлэн, түүний наана тохижин буй нэгдлийн төв харагдана. (Үүний өмнө Саран явж байна).

	ГЭНДЭЭ — (Нөгөө булангаар «Гайхмаараа»-г аялсаар халамцуу гарч ирж Сарантай тулгарав. Зог тусан харж), За Саран хүүхэн амгалан биз дээ?

	САРАН — Сайн сайн байна уу? Хэзээ ирээ вэ?

	ГЭНДЭЭ — Өнөө.

	САРАН — Дээ-еэ, Занаа хоёр сайн болов уу?

	ГЭНДЭЭ — Яриа байхгүй, бүүр сайн. Занаа бид хоёр хамт ирсэн.

	САРАН — Та хоёр тэгээд уучихаа юу?

	ГЭНДЭЭ — Байвал балгалгүй дээ...

	САРАН — Байхын зоргоор балгаад байхаар юу болдог бол...

	ГЭНДЭЭ — Тэгээд чи архичин гэж байгаа юм уу?

	САРАН — Харин л дээ, уучихсан болохоороо юу болдог юм бол доо (Саран явна.)

	ГЭНДЭЭ — Архичин гэнэ ээ. Үгүй ээ, тэр үс гэзгийг нь ээ, уул нь тогос нь ч яриангүй тогос л доо (гээд хойноос нь алхах гэтэл араас нь Занаа дуудна.)

	ЗАНАА — Хөөш Гэндээ, чи над жижиг цүүц дутуу өгсөн байх чинь вэ?

	ГЭНДЭЭ — Манайхыг дайраад аваарай хэд хэд чиг бий.

	ЗАНАА — Чи чинь хэдийд пийшингээ халааж орхив оо?

	ГЭНДЭЭ — Чамайг хань болохгүй болохоор дэлгүүрээс нэгийг аваад Гомботой нийлээд дугтарч орхисон юм. Харин Саран чамайг сураглаж явсан юмсан.

	ЗАНАА — Тэгээд хаачив?

	ГЭНДЭЭ — Ширэв татаад л арилсан, бүү мэдээ. (Цэрэн гарч ирнэ.)

	ЦЭРЭН — Сайн байцгаана уу?

	ЗАНАА — Сайн сайн байна уу?

	ЦЭРЭН — За нөхөд юу хийж байна даа?

	ЗАНАА — Өнөөдөр төв орж ирээд л явж байна.

	ЦЭРЭН — Онц шаардлагагүй бол ажлын дундуур төв хэсэж явах ямар шаардлага байна!

	ГЭНДЭЭ — Хэрэггүй ч гэж хэлээгүй л байна шүү дээ.

	ЦЭРЭН — Нөхөөр чи сайн мэдээрэй! Чиний энэ согтуу явааг нийгмийн хөгжлийн явц асуудалтай л холбож албан ёсоор тооцно шүү! Өнгөрсөн нэг минут эргэж төрөхгүйг ойлгоорой чи.

	ГЭНДЭЭ — Он гарсаар одоо л нэг ирж, амьтан ах дүүгээр орж явна шүү дээ.

	ЦЭРЭН — Цагийн юм цагтаа цагаан сараар ирээгүй бол яая гэхэв. Цаг нь өнгөрсөөн!

	ГЭНДЭЭ — Тэр үед чинь яг мал төллөж байсан шүү дээ.

	ЦЭРЭН — За тэр ч яах вэ. Нөхөр Занаа та ч гэсэн «коммунист хүмүүжлийн» талаар хоцорч яваа этгээд байна шүү!

	ЗАНАА — Яаж байна даа?

	ЦЭРЭН — Яах юу байх вэ. Чамд эмэгтэй хүний хайр сэтгэлийн дотоод ертөнцийг танин мэдэх чадал алга байна.

	ГЭНДЭЭ — Та чинь юун лекц уншаад ойчив оо?

	ЦЭРЭН — (Занаад) Чи ер нь энэ хүүхний сэтгэлээр битгий тоглоом хийгээд байгаарай.

	ЗАНАА — Би хэнийхээр юу гэж тоглоов?

	ЦЭРЭН — Чи юу Сарангийнхаар.

	ЗАНАА — Та л таслан тоглоод байгаа юм биш үү?

	ЦЭРЭН — Би бригадынхаа хүмүүсийн дотоод болон гадаад сэтгэлийг толинд харсан юм шиг мэдэхгүй яах вэ дээ. Саран чамайг л гэж байдаг юм чинь. Чи ер нь энэ ухамсраа жаахан өөрчлөхгүй юм бол социалист нийгмийн үеийн хүний зан суртахуун болоод засгаас тавьж байгаа шаардлагад тохирохгүй ээ. Гүйцээ..

	ГЭНДЭЭ — Ямар шаардлага яриад байна даа?

	ЦЭРЭН — Гэр бүлийн асуудал гэдэг чинь намын анхаарлын төвд байх ёстой. Одоо ямар ч асуудлыг эдийн засгийн мэдлэгтэй тодорхой тооцоотой, ажиллана гэж байгаа. Сайхан мэдээрэй хариуцлагатай ярина шүү! (Цэрэн явна.)

	ГЭНДЭЭ — Мөн том үгтэй онгиргон золиг шүү!

	ЗАНАА — Гэхдээ зөв ярина гээч.

	ГЭНДЭЭ — За юу ч гэсэн явцгаая.

	ЗАНАА — Үгүй ээ тэгээд Саран хаачаа болоо?

	 

	Хөшиг

	Хөшигний нэг талаас Занаа, Гэндэн хоёр боодолтой ном, саванд хийсэн багаж дамжлан ном багажийн тухай ярилцсаар гарч ирэв.

	ГЭНДЭЭ — Саран үнэхээр л сэтгэлтэй юм бол худлаа сураглаад явахаар уулзах л ёстой шүү дээ. Тэгэхээр цаад хоёр чинь чамаар л даапаалж байгаа хэрэг шүү дээ.

	ЗАНАА — Юм бүхний буруу, муу талаас нь үргэлж харах хэрэггүй юм шүү.

	ГЭНДЭЭ — За бас нэг Цэрэн буй боллоо.

	ЗАНАА — Чадвал болох л хэрэгтэй л юм шүү. (баярлан) Саран ирж явна.

	ЗАНАА— (Саранд) Сайн байна уу?

	САРАН — Сайн байна, сайн байна уу? (гараа сарвайна.) (Занаа гар барина.)

	ГЭНДЭЭ — (Дотно байдлыг ажиглан) Ах гуай нь явлаа.

	ЗАНАА — Хөөш үүнээс дамжлалцаад

	ГЭНДЭЭ — Чамд даахгүй тусмаа сайн. (ёжлон хэлээд явна.)

	ЗАНАА — Чи чинь намайг сураглаж явна гэл үү?

	САРАН — Тийм ээ, Дэ-еэгийн биеийг асуух гэсэн юм.

	ЗАНАА — Сайн, тун сайн байгаа. За тэгвэл боллоо (гээд савтай юмаа барина)

	САРАН — Би дамжлалцах уу?

	ЗАНАА — Зам нийлэхгүй байлгүй дээ?

	САРАН — Чи хаашаа явах вэ?

	ЗАНАА — Чи хаашаа явах вэ?

	САРАН — Би хойшоо явна. Чи?

	ЗАНАА — Би ч хойшоо л явна л даа.

	САРАН — Чи хаа хүрэх вэ?

	ЗАНАА — Чи хаа хүрэх вэ?

	САРАН — Би ч хол явна. Чи?

	ЗАНАА — Би ч хол явна л даа.

	САРАН — Тэгэхээр!

	ЗАНАА — Тэгэхээр үү? зам нийлж болох л юм.

	САРАН — Тийм гэж үү?

	ЗАНАА — Аль тэндээс бариач.

	(Савтай багажаа дамжлан хамт явна.)

	 

	ХӨШИГ

	 

	БЯМБААГИЙН ЗЭЭРД

	 

	(Кино тууж)

	 

	Үүрийн гэгээ тодрохын өмнөхөн хахир хаврын догшин хавсарга улин улин ширүүснэ. Бутны толгой зогсоо зайгүй дохилзож, ясан хэдрэг болсон туранхай зээрд гүү шуурга уруудан гудайн зогсоно. Дөрвөн хөл нь ширүүн салхинд гуйвж ойчихгүйг хичээж байгаа мэт цахдангуй харагдах нь өрөвдөлтэй.

	Түүний шингэн урт сүүл, хойд хөлийнх нь завсраар салхи дагаж хийсээд, гудайж бөхийсөн хүзүүн дээрх дэлийн нь үзүүр газар ширвэнэ.

	Зээрд гүүнээс нэлээн холхон жижиг хашаанд нөмөрдөн амь хоргодсон хэдэн ямаа ертөнцөд юу болж байгааг огт ч анзаарсан шинжгүй шилэн нүд гарган гөлөрч, эрүү хөдөлгөн хивж байна.

	Ямааны хашааны нөмөрт хэвтсэн өлөн хар нохой чухам хэнд гомдол гаргаж байгаа нь мэдэгдэхгүй гунигтайгаар хуцна. Хашаанаас тун ч холгүй харагдах ядуу айлын бор гэрийн дээвэр өрх нь ширүүн хавсарганд салбан дэвж жигүүр нь бэртэж нисэж чадахаа больсон шувуу шиг навсан оволзоно. Энэ гэрийн дотор дэнгийн гэрэл сүүмэлзэж, шингэн цэнхэр утаа суунаглана. Гэрийн зүүн хаяанд Бямбаагийн хүдэр хүрэн царай тодорч түүний хурц хар нүд нь зовуурьтайгаар доошоо харахад, Бямбаагийн өвөр дээр удаан өвдөж тамирдан турсан эцэг Зана дэрлэн хэвтжээ.

	Тэр хоёрын урдуур Эх Нямаа сандран дэмий л аяга цай бэлтгэн бөгтгөнөж хааяа хааяа Занын зүгт горьдсон нүдээр сахиул хийнэ.

	Тулганы захад эцгийнхээ том үстэй дээл нөмөрч тооно тулсан тахир багана түшиж суугаа долоо орчим насны хүү Бор, тулгатай галд нүүрээсээ халж суугаагаараа унтжээ.

	Занын царай дэнгийн гэрэлд тодорч, шүдээ зуун толгойгоо өргөж Бямбаагийн зүгт зөөлөн боловч зөөж тавьсан тод үгээр:

	— За хүү минь аав чинь ч тэсэхгүй боллоо. Миний хүү ээж дүү хоёроо тун сайн харж хамгаалж яваарай гэв.

	Бямбаа энэ үгийг сонсож царай нь барайн, хоолой нь зангиран өөрийн эрхгүй уйлмаар болж байгаа боловч, шазуураа зуун тэсэж нулимсаа барин гөлөрч аяархан хоолойгоор:

	— За гэв.

	Нямаа гуай энэ үгийг сонсоод уйлахгүй гэж хичээвч, эх хүний зөөлөн сэтгэлийн шингэн цайлган нулимс хоёр хацрыг нь дагаж түргэн түргэн цувран дуслав.

	Занын нүд гэрийн тоононы зүгт эргэлдэн хурцдаж ширүүсэж байгаа догшин салхийг үзэн ядсан мэт хөмсгөө зангидан уруулаа зууж:

	— Миний хүү хэчнээн ч ядарч хоосорлоо гэсэн, зээрд гүүгээ л битгий худалдаарай. Чи ялихгүй наймаанд дуртай шүү. Эр хүн зорьсондоо миний хүү... гээд өвгөн Занын үг тасарч, гэрэл бүдэгсэж тэдний зүгт гөлөрч байсан Нямаагийн царай аймшигтайгаар хувиран чарлаж байгаа мэт болоход, солонгорон чарлах өтгөн аккордоор хөгжим гэнэт эхлэн, шуурч байгаа хавсаргын дуутай нийцэн үргэлжлэв.

	Энэ хөгжмийн тамирдах тутам, оволзон навсах гэр, улин хуцах нохой, хашаатай ямаа, аргамжаатай зээрд гүү цөм эргэж цувран харагдлаа.

	Хөгжмийн дуу намуун тунгалаг аяар солигдон хангай нутгийн сайхан аялгууг уянгалуулан эхлэхтэй зэрэг киноны нэр «Бямбаагийн зээрд» гэдэг үсэг ба кино бүтээгчдийн нэрс зэрэг үсгүүд гарч дуусав.

	 

	* * *

	 

	Гэрэлтэй тунгалаг тавиун хөгжмийн эгшигт зуны дэлгэр сайхан цагийн байгаль, үзэсгэлэнт хөндийн бэлчээр нутаг, ой шугуй багшран харагдаж, дундуур нь Туул гол тахирлан урсжээ.

	Бямбаа хүүгийн зуслангийн ганц гэр харагдаж, гэрийн үүд нээгдэхэд Бямбаа яарангуй гарч ирээд алсыг харж хормойгоо бүсэндээ хавчуулаад баруун хөлөө хажуудаа байсан жижиг араг дээр тавиад гутлынхаа түрийг татав.

	Бямбаа ямар нэгэн юм хүлээсэн бололтой, алсыг саравчлан харвал, гэрээс нэлээн хол дүү Бор нь зээрд гүүгээ унаж хэдэн ямаагаа туун ирж явна. Борын орчим саваа шиг шилбэтэй цовоо зээрд унага энд тэнд үсчин дагаж явах нь маш өхөөрдөлтэй ажээ.

	Бямбаа яарч бухимдсан байдалтай Борын зүг хөмсгөө зангидан,

	— Чи шалавлаач ээ! Бээрчихсэн юм шиг хөдөлж ядаад! гэж зандрангуй хэлээд Борын урдаас угтаж алхав. Бор ирээд:

	— Хаачих нь вэ ахаа? гэхэд Бямбаа морийг нь цулбуурдан авч:

	— Буу! би Жамъян гуайнд очно оо гэв.

	Бор бууж үүний жижиг хөл дөрөөн дээрээс авахтай зэрэг Бямбаагийн суран хүлэгтэй монгол гутал дөрөөн дээр гишгэж Бямбаа мордоод ухасхийв. Зээрд унага нь зэрэгцэн давхив.

	Бор ахынхаа хойноос атаархан харж хоцроод, аман дотроо аяархнаар:

	— Дандаа л Жамъян гуайнх, дандаа л Жамъян гуайнх... өөрийнхөө ажлыг бодохгүй, дандаа л... гэтэл, Нямаа гуай гэрээс хувин барьж гарч ирээд ямааны зүг явж байснаа Борын үгийг сонсож, дэргэд нь ирээд толгойг нь илэн:

	— Миний хүү битгий тэгж бай. Ах нь тэднийхийг нүүлгэж өгөхгүй яах вэ, бид гурвыг муу эцгээс чинь хойш ганц харж үздэг айл амьтан гэвэл цаадуул чинь шүү дээ.

	— Гайгүй ч байна даа гэж Борыг аман дотроо хэлэхийг эх нь дуулсангүй цаашаа алхав. Борын нүд ахынхаа хойноос харсан хэвээрээ, арай чанга дуугаар:

	— Ядаж энэ муу унага нь түргэн шиг даага болж хэзээ нэг... Гэтэл Нямаа автай инээмсэглэн эргэж:

	— Тийм ээ, хэзээ та хоёрын хэрүүл тасарч, муу зээрд гүүний нуруу, миний чих хоёр амардаг бол!

	 

	* * *

	 

	Тосгүй тэрэгний хахирах мэт, залхуутай хөгжим бүдгэвтэр дуугарч, Жамъянгийн охин 19 настай, сэвхгүй бор царайтай том цагаан шүдтэй, салаа гэзгээ хоёр мөрөн дээгүүрээ давуулан урагш нь унжуулсан, дунд зэргийн нуруутай Чимгээгийн нүүр дэлгэц дүүрэн харагдаж алхална. Чимгээ зөөлөн харцаар алсыг ширтэн, урьхан эвлэг хоолойгоор өөртөө:

	 

	Хадтай сүмбэр ууланд нь хө хөх хө

	Харцага шувуу нь донгодоод л байна хө хө хө

	 

	гэж урнаар аялж тэрэг хөтөлж алхана. Энэ тэргэнд саалийнхаа ганц үнээг хөллөөд гэрийнхээ хагасыг ачиж яваа учраас тугалыг нь тэрэгний араас ногтлон хөтөлсөн нь чиргүүлдэн чирэгдэх шахаж явна. Тугалын арын ачаатай тэргэнд Бямбаа зээрд гүүгээ эмээлтэй нь хөтөлжээ. Тэргэнд багтаагүй хэсэг юм үүрсэн Жамъян наранд гялтганан урсах хөлсөө дахин дахин ярвайн арчина. Бямбаа ядарсан хөгшинд үнэхээр тус болохыг бодсон байдалтай үүргийг нь сэлнэ.

	Энэ хөсөгтэй зэрэгцэн хонь, ямаа нийлсэн арав шахам малыг Жамъянгийн бага хүү Нанзад тууж явна.

	Жамъян Бямбаа хоёрын барайсан царай харагдахад Чимгээгийн

	 

	Хавар намрын зургаан сард нь хө хө хө

	Ай л Дүүриймаа...

	 

	гэж дуулж байсан дууг Жамъянгийн халуунд паргиж сааралтсан хоолой:

	— Чимгээ! Залгилах хүйтэн юм! гэсэн дуудалт таслав. Хөсөг зогсоцгоов. Жамъян арзайн амьсгаадаж, хөлсөө сэвж, алсыг хараад:

	— Уг нь буух газар маань ойртож л байна санж дээ. Гэтэл тэр хоёрын дэргэд Чимгээ домботой хүйтэн хярам авч ирээд аяга өгч аягалав. Жамъян маш цангасан бололтой зогсоо зайгүй залгилна. Чимгээ Бямбаагийн аяганд хярам хийж байх үедээ Бямбаа руу харж, тэр хоёрын нүдний зөөлөн харц Жамъянгаас нууцлан мөргөлдөж Чимгээ Бямбаа хоёрын царайд инээмсэглэл төрж иртэл, хярам аягаа хальж асгав. Жамъян зандрангуй:

	— Тэр асгаад! гэхэд Чимгээ Бямбаа хоёр цочив. Жамъян элсэрхэг зам дээр асгаж шингэсэн хярмын толбыг харж:

	— Хайран хярам. Аль вэ дахиад нэг... гээд аягаа тосов. Чимгээ доошоо харж болгоомжтойгоор аягална. Хажуугаас нь жижиг модон аяга орж ирэн тосоод, Нанзадын хоолой:

	— Эгч ээ надад. Би ууя... гэх үед гоожих хярам нарийдсаар нарийдсаар тасран дусалж дуусав аа. Жамъян хагас хярмаа Нанзадад өгч, Чимгээг хялайсан нүдээр харж:

	— Май. Ухаан нь эзгүй явдаг юм уу даа гэхэд Чимгээ ууртай царай гаргаж, Бямбааг нүдээрээ ширвэж:

	— Тэгвэл Бямбаа чинь аягаа тэгш барих нь яасан юм бэ? гээд эргэж инээн алхав.

	Жамъян:

	— За хүүхдүүд минь газар дөхье гэв. Хөсөг хөдлөв. Нанзад хонины зүг гүйтэл унага Чимгээгийн урдуур түүнтэй үерхэн тоглож байгаа мэт чавхдан өнгөрөв. Чимгээгийн жаварлан өхөөрдсөн цовоо нүд унагыг дагуулан харж алхсаар л байна. Бямбаатай зэрэгцэн яваа Жамъян унаганы араас дагуулан харж явуутаа:

	— Хавар өвлөөр хамаагүй талхиж байж хашраачихгүй бол ч адууны хүү болно доо.

	Бямбаа доошоо харж яваад Жамъянгийн хэлснийг ойлгоогүй бололтой толгойгоо өргөж:

	— Юу гэнэ ээ? Жамъян гуай? гэхэд Жамъян Бямбаад:

	— Чиний зээрд унагаа, маллаж чадвал хурдан болно.

	Бямбаа гайхсанаар:.

	— Яаж байна гэхэд Жамъян мэдэмхийгээрээ тайлбарлан ярих нь:

	— Дөрвөн шилбэ нарийн, сээр өндөр, туурай хурц болоод өндөр, дэл сүүл шингэн, тайган борвитой, ботгон сагагтай, хөх мах нь өргөн, шүд нь... гэтэл Бямбаа гүйцэд сонсож тэсэлгүй:

	— Нээрээ юу?

	— Чи ажиглаарай, босоо унтах бий вий, ер нь хурдан удамтай юм шүү гэж Жамъян Бямбааг онгируулан нэмэхэд, Бямбаа гэнэт санаанд нь орсон бололтой:

	— Аа, аав минь намайг зээрд гүүгээ битгий зараарай гэдэг тийм учиртай юм байж гэтэл Жамъян үгийг нь таслан:

	— Арай ч тийм биш ээ. Тээр нэг жил, үдшийн бүрэнхийд Согоотын амыг уруудуулж хориод чоно талийгаачийг барьж идэх гэж хөөгөөд гүйцээгүй юм.

	— Тийм бий! гэж Бямбааг лавлан асуухад, Жамъян:

	— Тэгээд аминд орсон сайн гүү гэж хайрлаад, олон хүн шалахад нь зараагүй юм. Морь таних маллахдаа ч ховор хүн байсан юм даа... гээд санаа алдав.

	Жамъянгийнх зуслангийн шинэ буудалд ирж буужээ. Өтгөн ногоон бургасны дээгүүр шовх хадтай уул өнгийж, толь шиг дөлгөөн Туул гол бургаасны завсраар мяралзана. Орчин тойрон нам гүм, зөвхөн бургаасны олон жижиг шувуу өнгө өнгөөр жиргэн донгодно. Тэд гэрийнхээ модыг босгож, бүрээсийг нь нөмөргөөгүй дутуу орхисон нь нарны хурц гэрэл, бургаасны цайвар ногоон суурин дээр торлон харагдах нь ямар нэг уран сүлжээ зургийг санагдуулна.

	Голын хөвөөн дээр өндөр ургасан цайвар цэцгүүдийн дунд Чимгээ хавчиг хувинд голоос ус шанагалан хийж, хажууд нь Бямбаа зээрд унаганыхаа толгой хошууг илж зогсоно оо. Чимгээ шанаганд ус хутгаж унаганд уулгах зуураа:

	— Чи өөрийн гэх унаатай хүн байна даа, манайхаар ирж байгаарай даа... гэсний хариунд Бямбаа чухам юу гэж хэлэхээ эрж ядаад гэнэт:

	— Энэ зун ингэж хол зусдаг нь юу вэ дээ гээд тэр хоёр бөхийж хавчигтай усыг дамжлан өргөв.

	— Харин энэ өвөл танайтай Цагаан бургаасанд айл өвөлжинө гэж аав хэлсэн шүү гэж Чимгээг олзуурхан хэлэхэд, Бямбаа чамласан байдалтай:

	— Өвөл болтол хаа ч байсан юм бэ гэв.

	 

	* * *

	 

	Цагаан бургаасны нарийн мөчир уран сүлжмэл шиг угалзлаад цасан цацгаар чимэглэгдэн хөлдөж, хөдлөх дуугарах юм огт үгүй болж байгаль хувирахад, устай хавчиг дамжилж байсан Бямбаа Чимгээ хоёрын дүрс өвлийн хувцастай болон солигдож, тэр хоёр дундаа нэлээн том хавтгай цэнхэр мөс дамжилжээ.

	Чимгээгийн дугуй бор царайг цайвар устай соргог үнэгэн лоовууз эмжиж, ботгон хар нүднийх нь сормуус цантсан нь бас ч нэг чимэгтэй. Тэр хоёр мөсөө дамжлан тэргэн дээр тавиад, Бямбаа их ажилсгаар:

	— Нэг ирснийх сайн ачиж аваад явна даа хөөрхий гэж дээлээ гүвж хоёр ханцуйгаа шамлахыг Чимгээ ажиглан, хоёр гараа ханцуйдаа зөрүүлэн хийж:

	— Би бол энэ ачсан мөснөөсөө хасмаар байна гэхийг Бямбаа дуулаад, бардангуйгаар:

	— Энүүхэн байтугай үүнээс ч илүү ачсан би чирээд л хүргэчихнэ, дажгүй! гэж гайхуулсанд Чимгээ нэлээн дургүйцсэн бололтой:

	— Ингээд л тэмээ гэх дээр ямаа гээд байдаг юм шүү гэв.

	Бямбаа юу нь буруудчихав гэж гайхсан царай гаргаж хажууд нь ирээд:

	— Чимгээ чи яагаа в? гэж аргадангуй асуухад, Чимгээ ялихгүй ичсэн царайтай:

	— Нэг их овоолчих дээр чинь, хавьдаа мөсөнд явахаа больчихдог юм гэж аминчлан хэлсэнд Бямбаа сая учрыг нь ойлгож нүд нь сэргэж, амаа ангайлган:

	— Аа... аа... мэдлээ, мэдлээ! гэж тэргэн дээр гарч хэд хэдэн мөс түлхэн унагаав. Чимгээ Бямбааг харж хад цуурайтуулсан тунгалаг хоолойгоор тас тас инээж:

	— Одоо болно, болно! гэж гүйн очоод, Бямбаагийн дээрээс бөхийсөн том бургасыг ишээс хөдөлгөтөл тэр хоёрын дээрээс бөөн цас бутран бууж Чимгээ Бямбаа хоёрын хувцас нүүр царай нь цасан цэцгээр чимэглэгдэн замхрав.

	 

	* * *

	 

	Зуны дэлгэр сайхан улирал болж, голын хөвөөгөөр Гомбо-Очир баяны олон адуу багшран бэлчиж, адуу Бямбаагийнхны дэргэдүүр өнгөрөхөд, тушаатай зээрд гүү даагаа дагуулан дэгж байхыг харсан Чимгээ гэрийнхээ үүдэнд зогсож:

	— Бямбаа! Гүү чинь Гомбо-Очир гуайн адууг дагаад явлаа гэж чангаар дуудахад, Бямбаа гэрээсээ гарч мориныхоо хойноос хашхиран гүйв. Араас нь, дүү Бор Чимгээгийн дүү Нанзад хоёр дагаж гүйцгээв.

	Олон адууны тал талд уургаа барьсан гурван адуучин хашхиран исгэрэн давхилдана.

	Энэ олон адууны эзэн, баян Гомбо-Очирын ганц хүү Тавхай бэлчих адуунаас нэлээн сүүлдэж явна. Тавхайн унасан морь, тохсон эмээл, өмссөн пүүсүү тэрлэг нь наранд гялтганана.

	Тавхай бол уг эр нь хүдэр биш, туранхай шалчгар учраас чээжээ ханхайлган, ташаа тулж хазгай сууж, алхлуулан тэднийхний үүдээр өнгөрөх гэж явснаа Чимгээг харж, мориныхоо толгойг эргүүлэн ойртоход, Чимгээ Тавхайтай уулзахыг дургүйцсэн бололтой гэрээ чиглэн түргэн алхав.

	Тавхай морин дээрээ:

	— Чимгээ! гэж огзомхон дуудахад, Чимгээ гэрийн үүдэнд хүрч эргэж зогсоод:

	— Чи яах гээв? Бас л... гэтэл Тавхай уцаарласнаар:

	— Үгүй ээ! Би шал өөр юм хэлэх гэсэн юм. Жамъян гуайг манай аав маргааш уулзаарай гэж байна билээ шүү. Аавдаа хэлээрэй гэхийг Чимгээ дуулаад, юу ч хэлсэнгүй гэртээ оров.

	Тавхай араас нь харж нэг хэсэг гайхан зогсож байснаа тэднийд орохоор шийдэж мориноосоо бууж байх зуураа алсаас яваа Бямбааг харж, газар хүрэх шахсан баруун хөл нь буцаж дээшээ өргөгдөж мордоод ихэмсгээр алхлуулж, зээрд гүүгээ хөтлөн ирж яваа Бямбаа, Бор, Нанзад гурвын хажуугаар өнгөрөх зуураа:

	— Сүрэг нийлээд сүйд болов уу? гэж доромжлонгуй асуухад Бямбаа хажуудаа дагаж яваа хар нохойгоо:

	— Хүдэр! хүдэр! ту ту! гэж морьтой яваа Тавхайн зүгт гараараа чиглүүлэн заахтай зэрэг хэлээ унжуулан гайхаж байсан Хүдэр учрыг нь мэдэж гэнэт Тавхайн зүг хуцаж, ухасхийн сунан давхихтай зэрэг, Тавхай морио ташуурдан зугтаасан боловч, нохой хэд харайн гүйцээд мориных нь сүүлнээс шүүрдэн ноцоход, морь нь тонгочин булгиж Тавхай арай л уначихсангүй тогтсон боловч сандарч байх үед малгай нь унасан учраас, Тавхай бууж малгайгаа авахыг бодож зогсон морин дээрээсээ ташуураараа өлгөж ядаж байхыг Бямбаа хоёр хүүхэд харж инээлдэн зогсоно.

	Тавхайн орчим нохой цомцойж хааяа хааяа архиран байна.

	Бор — Хүдээр! Хүдээр гэж дуудахад нохой нь эзний зүг эргэж давхив. Тавхай бууж малгайгаа авч өмсөөд, долоовор хуруугаа гозойлгон занаж:

	— Сайхан мэдээрэй! Муу сайн гуйлгачингууд аа! гээд цаашаа давхихад Бямбаа тэд инээлдэн хоцров.

	Тохилог том гэрийн дотор эрээн хивс хээ угалзтай авдар, хаш чулуун өртэй ширээн дээр мөнгөн аяга айргийн том шаазан эрээн ваартай айраг цэлэлзэн харагдана. Гэрийн хоймрын хивсэн дээр завилан суусан баян Гомбо-Очирын дээл хувцас чинээлэг хээнцэр, нас нь тавь орчим, мухар түнжин толгой дээр нь ургасан богинохон үс нь шанаагаараа буурал оржээ. Огт ч гэмтээгүй бол уу гэмээр шигүү ургасан хурган цагаан шүд яралзуулан урт цагаан чулуун гаанс зүүж, сайхан зан гаргаж инээмсэглэн байхад зальтай хоёр нүд нь хурд болоод, ийш тийшээ түргэн түргэн үсчих нь аргагүй л нэг зайтай толгой юм гэж санагдуулна.

	Гомбо-Очир бүдүүвтэр, хатуу даржигнуур дуугаар гурав дөрөвхөн удаа инээчхээд, гэрийн зүүн талд суугаа Жамъянд хандаж:

	Танай нэрэлхүү л дэндэж, өөрийгөө зовоож байгаагаас биш, би энэ голынхноос хэзээ нүүхэд нь уналгаа харамлаж байлаа даа. Жамъян гуай? гээд том мөнгөн цохилуур дээрээ гаансаа цохив. Гомбо-Очирын хүү Тавхай аавынхаа баруун доор сууж худал инээсэн бялдууч царай гарган:

	— Тэгээд аав бид хоёр... гэтэл Гомбо-Очирын хурц нүд түргэн зуур Тавхайг тас ширвэхтэй зэрэг Тавхайн үг тасарч нүүр нь ярвайсхийн холдов! Гомбо-Очир шийдэмгийгээр:

	— За Жамъян гуай, нэг үгээр хэлэхэд танайх наашаа нүү! Уналга ачилга ав. Хошууны наадам ойртлоо. Таны хийх ажил бол, нэгд морьдынхоо сойлгыг тааруулах, хоёрт унах хүүхдүүд олох. Надаас гарах нь бол ажлын хөлс, хоол хүнс, хүүхдийн шан, түрүүлсэн морины тоогоор шан...

	Жамъян сэтгэл нь хөөрснөөр:

	— Жамъян гуай нь хүч хайрлахгүй ээ! гэхэд Гомбо-Очир толгой дохиж:

	— Би гар татахгүй ээ! гэвэл Жамъян олзорхгоор:

	— Даанч дээ хүн намайг ингэж итгэж байхад... гэхийг Гомбо-Очир шүүрэн авч:

	— Би хоёр эрхий хуруугаа, тэгээд тантай гуравхан юманд итгэдэг гэж огт ч тоглоом хийсэн шинжгүй хэлээд, гансаа түрийлэв.

	 

	* * *

	 

	Бямбаагийн гэрийн гадаа тал харагдав. Гэрийн эсгий үүд дотроосоо гэнэт хүчтэй нээгдэж Бямбаа Бор хоёр зэрэгцэн чихэлдэж гарч бүдрэн давхралдан унаж, хоёулаа сандран босож баруун тийшээ зугтав. Тэр хоёрын араас эх нь гарч ууртайгаар хүүхдийн эмээлийн мод, гаанс хоёрыг цувруулан чулуудаж:

	— Аваачиж өг та хоёр! Тэр эмээл олж ир! Та хоёр ингэж миний толгой дээр гарна бий вий! гэхэд эмээлийнхээ модыг Бор газраас өргөж авна. Гаансаа авч түрийлэв. Энэ үед зүүн талаас Нямаа авгайн дэргэд Жамъян ирж:

	— Та гурав чинь яаж байна даа гэж асуухад, уурлаж гомдсон Нямаа амьсгаадан:

	— Энэ бүдүүн хүзүүтэй улсыг харав уу? Надаас нуугаад манай хөрөнгийн гол болсон, эцгээсээ үлдсэн ганц сайн эмээлийг нь огт хэрэггүй юмаар наймаалчихсан байхгүй юу? Тэр эмээлд чинь өвөл, хүн тугалтай үнээ өгч байсан юм гэтэл, Жамъян үгийг нь таслан,

	Тэгээд юугаар өгчихөө вэ цаадуул чинь гэж аргадангуй асуухад Нямаа:

	— Нэг нь гаанс төхөөрөх, нөгөөдөх нь эмээл төхөөрөх санаатай юм гэнэ. Та хоёрыг дээ би! гэж дотроо заналтай хэлээд гэртээ оров.

	Гэрээс нэлээн хол Бямба Жамъян хоёр ярилцан сууна. Тэр хоёрын үгийг чагнаж зайтайнхан зогсох Бор гартаа мөн нөгөө эмээлийнхээ модыг барьсаар л байна.

	Жамъян Бямбаад сургамжилсан байдалтай:

	— Ээ дээ хүү минь мөн ч томоогүй юм хийжээ дээ. Энэ наймааг чинь ах нь очоод буцаачихъя гэхэд Бямбаа шийдэмгийгээр:

	— Хэрэггүй? Очсон таны нүүр, очуулсан миний чихэнд гутамшиг, энэ үгийг дуулаад урам нь хугарсан Жамъян:

	— За... тэгвэл ч яах вэ, өөрөө л мэдэх хэрэг. Бас эр хүн боддог л бодол. Харин би чамтай өөр нэг юм ярья гэж ирээд мартчихаа шахлаа гээд Бямбаад ойртож ахиж суутал, Бямбаа огт царай өгсөн шинжгүй

	— Би бараг гадарлаж байгаа болов уу даа? гэхийг Жамъян сонсоод,

	— Биш ээ хүү минь... гэж эхэлсэн үгийг нь Бямбаа таслан:

	— Зүгээр Жамъян гуай, та нүү, нүү. Бид юм санахгүй ээ. Ээж бид гурав болно. Жамъян:

	— Нүүх ч нүүнэ л дээ. Морь унуулах хүүхэд дутаад уг нь хүүхдийн шан зүгээртэй юм... Борыг л...

	Бямбаа:

	— Тэр бүтэхгүй байх аа гэж үгийг тас огтлоход Жамъянгийн нүд томрон гайхаж:

	— Юу? гэхэд Бямбаа огт ч хулчийсан шинжгүй:

	— Гайхах юу байх вэ. Манайх өөрөө морь уяна гэж жишим ч үгүй хэлэхийг сонссон Жамъянгийн нүд үнэхээр галзуу солиотой хүнийг гайхан сонирхож байгаа мэт дүрлийн цагариглав.

	Модтой уулын ар, үзэсгэлэнт сайхан дэнж дээр ГомбоОчирын хот харагдана. Тэдний гадаа хоёр гурван гэр, эрээн асар майхан, гэрүүдээс зайтай олон унага, гүү, нөгөө талд нь морины уяан дээр сүүлийг нь боосон олон хурдан морьд сойж, хурдан морь унасан арав шахуу жижиг хүүхдүүд жингэнэлдэн гийнгоолж уяа тойрно.

	Уяатай морьдын дунд Жамъян их идэвхтэй ийш тийшээ гүйн ажлархаг байдал гаргана.

	Уяанаас нэлээн зайтай, асрын үүдэнд хивс дэвсэж, ваартай айраг тойрч суусан зургаа долоон хүний дунд бидний таних баян Гомбо-Очир, түүний хүү Тавхай, тарган шар Доной баян, энэ нутгийн ядуу боловч шударга зантай залуу Даваа нар суужээ. Тэд цөм амны адаг уруудуулж алсад нэг юм хараад элгээ хөштөл арзайлдан инээнэ.

	— Гомбо-Очир урт яндан дуран сунгаж хараад инээмсэглэнэ. Дурангийн дугуй дотор Бямбаагийн гэр, хоосон морины уяаг зээрд даагаа унасан Бор эргэж байна. Гомбо-Очирын хоолой:

	— Ганц дээлт барилдаач, ганц морьт уралдаач ха ха ха гэж улам чанга чангаар инээхийг Даваа зэвүүцсэн байдалтай нийтийн дунд сонсогдохоор:

	— Тэгсэн чинь нөгөө ганц морьт маань түрүүлчихвэл мөн алав аа? гэтэл Гомбо-Очир Даваагийн хэлсэнд хорсонгуй:

	— Арав шахам хурдан даага уячхаад очиж очиж тэдний зээрд дааганы урд нь гишгэхгүй бол ч ёстой буянаа гөвж дээ? гэснийг Доной залирхгаар шүүрэн авч:

	— Гомбо-Очир минь буянаа гөвчхөөд ч яах вэ, харин хоёулаа хоёр гаансаа тавиад цохичихъё гэсэнд Тавхай онгирч:

	— Тэг тэг ааваа гэв.

	Тэд нийтээрээ инээлцэж Гомбо-Очир Тавхайг муулан зандрахаас илүү ширвээд, залирхаг нүд гарган Жамъянг олж хараад;

	— Яах вэ Жамъян гуай гэж зөвлөгөөн авч байгаа мэт асуухад Жамъян хүнд байдалд орж байгаагаа ойлгосон бололтой толгойгоо маажин инээмсэглэж:

	— Одоо эзэн хүн өөрөө л мэдэж дээ гээд түр зуур ч бол биеэсээ зайлуултал Доной маг маг инээж:

	— Гомбо-Очоор чи чинь бантаж байна уу даа? Чи өөрийнхөө арван дааган дээр, би хүний ганц дааган дээр цохиж байгаа шүү дээ гэж Гомбо-Очирын хорыг маажин хэлэхэд Гомбо-Очирын нүүр, хүзүүний нимгэн шар арьс улайн хувираад:

	— За дуулаа биз Жамъян гуай гэж шийдэмгий хэлээд гансаа түрийнээсээ суга татахад, Доной мөн ГомбоОчирын гаанснаас дутахгүй урт цагаан гаанс гаргаж зүлгэв.

	 

	* * *

	 

	Том хээтэй майхны дэргэд Гомбо-Очир Жамъян хоёр зогсоно. Гомбо-Очир ийш тийшээ хялалзан хараад хүнээс нууцалсан байдалтай зөөлөн хоолойгоор:

	— Бямбаагийн даага хэр вэ? гэж асуухад, Жамъян болгоомжилсон байдалтай:

	— Үнэндээ осолтой. Гэвч нэг горьдлого бий гэхэд Гомбо-Очир толгойгоо Жамъянгийн зүг эргэлдүүлэнгүүт:

	— Юунд? гэсний хариунд Жамъянгийн хоолой:

	— Сойлго, хүчийг нь тааруулах хүн нь Бямбаа шүү дээ гээд хоёр ширхэг худал инээд дагуулсныг ГомбоОчир огт ч дэмжих байдалгүй харин нүд нь улам хаширжиж:

	— Харин Бямбааг басах тун осолтой. Ядуу болохоос биш, яггүй шөрмөсөн бодолтой хүн шүү. Тийм сохор найдлагад орвол, цаад арвын чинь дотроос хамгийн хөнгөн хөлтэй нь цоохор даага биз гэв.

	Жамъян цоохор дааганд итгэхгүй байгаа царай гаргаж:

	— Тэр ч тийм гэж сулхан хариулахад, Гомбо-Очир шийдэмгий бөгөөд тулгуу хоолойгоор:

	— За цоохор даагаа тордохыг бод! Танай хүү Нанзад унаг. Түрүүлбэл шанд нь унагатай гүү! Хэрвээ Бямбаагийн дааганы сүүлд орвол, танай хүү яах ёстой вэ? Та ойлгож байна уу гэж Жамъянгийн нүдийг ажиглан хүлээтэл, Жамъян ойлгосон бололтой:

	— Манай хүү дааганаасаа унах болж байна даа гэхтэй зэрэг Гомбо-Очир толгой дохин, сэтгэл тааламжтайгаар,

	— Та яг таалаа. Түрүүлэхгүй ч гэсэн ойчсоны нь шанд нэг даага, за хүүдээ сайн захина шүү гэхэд Жамъянгийн хоолой за гээд Гомбо-Очирын дэлгэц дүүрэн бодол болж гөлөрсөн нүүр, хурд хоёр нүд тогтох үед, ГомбоОчирын хоолой аяархан дуугаар:

	— Ингээд ганц даагаар гаансаа хамгаалчхаад Донойн хорин атны үнэтэй урт цагааныг горьдож суудаг хэрэг гэхэд дүрс замхрав.

	Хошууны наадам болж, хүн амьтан үймж, энд тэндгүй эрээн цоохор асар майхан ярайжээ. Жаргал хөөсөн хятад ноёдын хээнцэр баялаг байдал, дуу хуур, сур шагай, бөхийн барилдаан цухасхан үзэгдээд хурдан морьд наадмын байраас гарахын өмнө цугларан бужигнаж харагдана. Тэдний дунд Доной баян зүсэж явна. Бямбаа, Бор, Даваа гурав дээр ирж сандрангуй:

	— Эмээлтэй болохгүй хүү минь дааганд чинь хүнд, тэгээд энэ олон олмоор татчихаар чинь морь чинь яаж гүйцэд тэнийх вэ? Хэрэв ойчих унах хэрэг болбол осолтой гээд эмээлийг нь авч Борыг зайдан мордуулаад Доной буцаж явахдаа:

	— За Бороо! Хүү минь ахынхаа захисныг мартав аа гэснээ Бор санаа авч Бямбаа Даваа хоёроос:

	— Би тэгээд яах болж байна. Та нар нэг шийдээд өгөөч гэж шаардангуй хэлэхэд нь Даваа:

	— Шийдээд байх юу байх вэ. Миний хэлснээр л...гэтэл Бор:

	— Хоцорвол унахгүй гэж үү гэж Борыг лавлаж асуухад Бямбаа унахгүй хаанаас... гэснийг Даваа дэмжин сайшааж:

	— Тун зөв Бямбаа минь! Муусайн бирдүүдийг сайн чадах хэрэгтэй гэтэл цуварч яваа олон хурдан морьдоор дүрс солигдож тэр дунд цоохор даага унасан Нанзад эцэг Жамъян хоёр зэрэгцэн явна.

	Нанзад тунирхаг царай гаргаж эцэг өөдөө харж:

	— Ааваа! Ойчоод яах юм бэ? Хэрвээ чулуутай газар дайралдвал яана? гэсэнд Жамъян уцаарлаж:

	— За! за Дааганаас аль унаж байхыг тэр гэхэв. Зүгээрээ! унах үед чинь би чамд дохио өгнөө.

	 

	* * *

	 

	Олон хурдан морьд ярсхийн зэрэг эргэж, бөөн тоос татав. Уралдах морьдын туурайн чимээ, хүүхдийн гууглах исгэрэх эрчимтэй уялдсан хөгжим дуугарч, олон морьдын хөл нэг хэсэг яралзсаны дараа, морьд бөөн байдлаа алдаж цуварч эхлэв. Ойр ойрхон цуврах морьдын хамгийн түрүүнд Нанзад цоохор дааган дээр наалдаж хааяа хааяа эргэн харж давхисаар байна. Бор зээрд даага хоёр хорь шахуу морьдын хойно оржээ.

	Алсаас ирж яваа хурдан морьдын тоосыг харж Бямбаа, Доной, Жамъян, Тавхай нар амдан зогсжээ.

	Бор урдаа яваа морьдыг яаралгүй нэг нэгээр нь идэж эхлэв. Гэвч урд нь арав гаруй морь давхисаар, ялангуяа цоохор даага унасан Нанзад нэлээд хол ганцаараа түрүүлэн тасарчээ.

	Угтаж зогссон Жамъян Тавхай хоёрын анхааралтай царайнд баясал төрж Тавхай:

	— Мөн байна цоохор даага!

	Хажуугаас нь Жамъян:

	— Овоо доо муу хүү минь гээд тэр хоёр ухасхийн давхив. Бор бас л хэд хэдэн морийг идэж харагдана. Бямбаа Доной хоёр хүлээж ядсан бололтой царай нь барайж харагдаад, Бямбаа Борыг олж дараад нүд нь сэргэж:

	— Тэр явна харав уу! гээд тэр хоёр морьдоо ташуурдан давхицгаав. Бямбаа давхих зуураа, Борын зүг:

	— Миний дүү! Одоо морио явуулах болсон гэж хашхирахад Доной бухимдсан байдалтай:

	— Болохоор барах уу! Оройтоод байна. Чи яваач гэж зандрангуй хэлэхийг дуулаад Бор морио ташуурдаж ухасхийн урдаа явсан гурван цуваа морьдыг идэж, урагшаа хартал Нанзад цоохор даага хоёр нэлээн хол түрүүлж яваа харагдах боловч дааганы нь хөл нэлээн суларч байгаа учраас, Нанзадын дөрвөн мөч нь савлан ташуурдаж эргэн эргэн харж давхина аа. Тавхайд энэ байдал тийм ч тохиромжтой биш болж:

	— Чи юугаа эргэж хараа вэ? Яваач! яваач! гэж бухимдан эхлэв. Бор яван явсаар Нанзадад дөхөв. Бямбаа урам орж:

	— Бор миний дүү гууглаад ташуурд! гэхтэй зэрэг Бор гууглан ташуурдаж, дааганыхаа харайлтыг тохируулан найгаж даага нь улам ахиж Нанзадыг гүйцээд хажуугаар нь өнгөрөв. Доной урамшин хөөрч:

	— Уухай хүү минь! гэж хашхирсаар давхина. Энэ үед Нанзад хэчнээн ч морио ташуурдавч гүйцэх нөхцөлгүй болсныг мэдээд нүд нь бүлтгэнэж эцгийнхээ зүг, нэг хааяа хааяа газар харж эхлэв. Жамъян давхих зуураа Нанзадын зүг гараараа дохиж унах мэдээ өгөөд өөрөө нүдээ анив. Нанзад толгойгоо дохиж нүдээ аниад мориныхоо хажуу уруу бөхийн ойчиж шороо дотор бөмбөрөн байхыг харсан Доной зүс нь хувирч:

	— Тэр харав уу муу луйварчдыг! гэж аман дотроо заналтай хэлээд өнгөрөхөд, Бямбаа ард нь хамаг анхаарлаа Борын зүгт тавьж дөрөөн дээрээ бөхийн зогсоод:

	— Бороо яваад бай! яваад бай! гэж хашхирч, улайран яваа үед нь Бямбаагийн зөв талаар Тавхай зэрэгцэн ирж бөхийн Бямбаагийн хойд олмын зүг сарвайв. Тавхайн гар нэг олом тайлтал Бямбаа урагшаа зүтгэж явсан байдлаараа мориныхоо буруу тал руу холбирон хашхирсан хэвээрээ унаад, шороо манан хадуулж морь нь эмээлээ хөглүүлж байхыг гэнэт эргэж харсан Борын нүд нь айсандаа мориныхоо жолоог татан эргүүлж:

	— Ахаа! Ахаа! гэсээр эргэж явахад нь унасан хүүхэдгүй боловч давхисан хэвээрээ яваа цоохор даага хажуугаар нь өнгөрөв. Нүүр нь шороо, цус болсон Бямбаа өндийж, Борыг хараад:

	— Чи хаачиж яваа үхээр вэ? Буцаад? гэж Доной тэр хоёрын загнахыг дуулаад эргэж цоохор дааганы хойноос давхитал гүйцэхийг нэлээд шахсан боловч нэгэнт барианы газар ойртсон тул гүйцэх амжил болсонгүй маш ойрхон цувран баригдав.

	Олон морьдын хөл яралзаж өнгөртөл тоосон дотор Нанзадын нүүр шороо цус болсон хэвтэхэд хажуугаас нь Чимгээ морьтой ирж үсрэн бууж:

	— Нанзаад? Миний дүү? Нанзаад? Нанзаад? Яаж байна? Толгойноос нь өндийлгөхөд Нанзад ухаан мэдрэл алджээ. Хөл гар нь сул унжсан Нанзадыг Чимгээ хоёр гар дээрээ өргөж тоосон дотор алхахад дэлгэц дүүрэн Чимгээгийн нүүр харагдаж хоёр нүдийг нь нулимс бүрхэв. Энэ гунигт явдалтай эрс зөрүү хөгжил баясгалантай хөгжим нижигнэж, морьтой явган олон амьтад бужигнахын дунд Доной улсыг маш ууртай ирж алхсаар Борыг барьж аваад:

	— Энэ муу гайтай хижиг? гээд чарлуулан духан дундуур нь тас хийтэл няслаад, дахин няслахыг завдтал Бор улам чанга чарлан сарваганахыг харсан Даваа ирж цочмогоор:

	— Доной гуай? Алив наад хижгээ, ах нь наадахын чинь арьсыг өвчих гээд олдохгүй байна. Та тусгүй ээ.

	Бямбаа дээр гээд Даваа Борыг салгаж аваад, тэр хоёр инээлдэн гүйж Бямбаа дээр ирвэл Бямбаа даага нь түрүүлж чадахгүй болсон ч хоёрт орсондоо баярлаж, шороонд даруулсан шалбархай нүүрэнд нь хоёр нүд нь гялалзан, хөлөрсөн даагаа хусаж байна. Бор духаа дарж ахынхаа хажууд ирээд, хавдрыг нь зааж:

	— Ахаа? Доной гуай намайг барьж аваад няслаад гэхийг Бямбаа огт ч анзаарсан шинжгүй:

	— Зүгээр зүгээр миний дүү, одоо хоёулаа дааганыхаа байг очиж авна гэхэд Даваа залгаж:

	— Гүзээ Доной чамайг нэг нясалсан бол, чи түүнийг энэ насаараа гол нь харлаад мартахаа больтол нь өшиглөсөн дөө гэхтэй зэрэг, гайхуулан онгирсон Гомбо-Очир харагдаж түүний хажууд Тавхай Жамъян нарын хэсэг хүмүүс цугларчээ. Гомбо-Очир цаашаа харж зогссон Донойн араас инээн бахдаж:

	— Доной минь уралдсан морин дээрээ цохисон болохоос, унасан хүүхэд дээрээ цохиогүй байхаа? гээд Донойн далан дундуур нь алгадаж гараа сунгахад нь Доной бөхийж дургүйвтэр гаансаа сугалаад өгөв. Нийтийн онгироо инээд чангарахтай зэрэг Доной тэнд тэсэж чадашгүй ухасхийн алга болов. Гомбо-Очир Жамъянгийн чихэнд:

	— Түрүүлсэн даагандаа та шанд нь даагатай гүү, хүүхэд унасных бас нэг даага, лав гурван адуутай болох шив, одоо цаашаа яагаа ч үгүй, шүдлэн хязаалан соёолон гээд бий. Ер нь баяжих нь ээ Жамъян гуай гээд тачигнатал инээтэл, тэдний дэргэд амьгүй болсон Нанзадыг Чимгээ өргөж ирээд зогсов. Тэд энэ хоёрыг ажиглан харж, хөгжилтэй царай нь өөрчлөгдөн хувирч хөдлөв.

	 

	* * *

	 

	Шаналган гунигласан хөгжмийн дор намрын хүйтэн бороо нэвсрэн асгарч Бямбаагийнх өрхөө хошуулдсан учир гэрт харанхуй зөвхөн үүднээс тусах гэрэлд Нямаа Чимгээ хоёр сууж уйлна. Чимгээ чичрүүлэн урт санаа алдаж:

	— Хайран ч дүү минь... гэхэд Нямаа авгай Чимгээгийн нулимсыг арчиж, тайтгаруулахыг оролдон:

	— Чимгээ минь одоо сэтгэлээ л сайн барих хэрэгтэй... ийм ч гай дайрах гэж гээд санаа алдав.

	Уруу царайлан суугаа Жамъянгийн хажуугаас Гомбо-Очир ойртон шивнэсэн хоолойгоор:

	— Гөжүүн Занын муу бэлтрэг Бямбаагийн гай хараал гээд хөмсгөө зангидан занаж шивнэсэн хоолойгоор:

	— Чамайг дээ би... Тэр муу зээрд даагыг нь салгаж байгаад дараа нь амаар чинь нэг шороо үмхүүлчихье. Та дааганд нь хайрлахгүй үнэ өг. Бямбаатай битгий ярь! Эхтэй нь ярь, намайг хоёр тугалтай үнээ өгч байна гэж хэл. Чамлаад байвал нэг тэргэнд ордог гунж нэмж өг! Тэднийх шиг айл нүүх хөсөг саах саальтай болохоос илүү яах юм бэ гээд замхрав аа.

	 

	* * *

	 

	Алтан намрын тэнүүн сайхан үе өнгөрч сэрчигнүүр, салхи салхилж, улиасны шар усан навч тасран ойчиж сэрчигнэн хийсдэг үед улиас бургастай голын хөвөөгөөр хоёр зээрд морь унасан Бямбаа Бор хоёр зэрэгцэн гэлдэрнэ. Бямбаа гүн бодолд автагдан санааширчээ. Бор ахынхаа нүүр өөд хааяа нэг харж явсаар, аргадсан байдалтай

	— Ахаа даагаа өгчихье дөө гэв. Бямбаа мөн л гөлөрсөн хэвээрээ:

	— Чи өөрөө дуртай байна уу? гэтэл Бор бөхийн дааганыхаа хүзүүгээр тэврэн илж, ах өөдөө хараад:

	— Би ч дургүй л байна л даа. Гэвч ээж минь бид хоёрт олон хоног гомдож байна шүү дээ. Одоо хүйт орлоо, хурдан морь хүнд жилдээ нэг л удаа хэрэгтэй... гэхийг Бямбаа таслан:

	— Чи ээжийнхээ үгээр битгий ягшаад бай! Чи өөрөө чи... гэтэл Бор уцаарлаж:

	— Харин яагаа вэ би бас хурдан морь хүнд жилд... гэхийг Бямбаа шууд таслан:

	— Худлаа худлаа, хүнд сайн морь үргэлж хэрэгтэй. За чи буц! Харь харь! гэвч Бор гомдсоноор урвайж

	— Тэгээд би ээжид юу гэж хэлэх юм бэ? гэдгийг Бямбаа огт анзаарсангүй юм шиг:

	— Дуугүй харь! гэж зандрав. Бор уурлан шийдэмгийгээр:

	— Үгүй. Би харихгүй. Та ер нь... гэж шууд эсэргүүцэж хэлэхэд нь Бямбаа инээмсэглэж дүүгээ аргадсан байдалтай хошуугаа цорвойж:

	— За миний дүү харь, ах нь бодож байж больё гэхэд Бор ширүүнээр үргэлжлүүлэн:

	— Та хэчнээн хоног бодох юм бэ? Ээж бид хоёрыг бод! Идэх уухаа бод! Нүхээ бод! Одоо өвөл... гэж үргэлжлүүлэн цувуулахад Бямбаа залхсан байдалтай:

	— За, за боль! Очиж магадгүй болж байна гэж хэл! гэхтэй зэрэг Бор нэлээн урамшиж мориныхоо толгойг эргүүлэн буцаж давхив.

	Бямбаа ч бас нэг санаа амарсан бололтой урагшаа ухасхийн давхиж, бургаасны чөлөөнд ургасан том улиасыг чиглэтэл нөгөө талаас нь мөн нэг морьтой хүн угтан давхиж тэр хоёр том улиасны дэргэд уулзан мориноосоо бууцгаав.

	Энэ бол Чимгээ Бямбаа хоёр болзсон газраа, цагтаа уулзаж байгаа хэрэг байжээ. Чимгээ мориноосоо буунгуут:

	— За сайн байна уу Бямбаа? Ээж чинь сайн уу? гэж зөөлнөөр асуухад Бямбаа аминчирхаад:

	— Сайн, ээж ч сайн, харин ээж маань ойрдоо даагаа зарах гээд над гомдоод, загнаад суулгадаггүй гэхэд Чимгээ:

	— Аргагүй шүү дээ хөөрхий минь гэж дэмжиж эхэлтэл Бямбаа гайхсан байдал гаргаж:

	— Уухай бас нэг ятгагч нэмэгдэж байдаг гэснийг Чимгээ огт ч гайхсан байдалгүй улам нотолсноор:

	— Тэгэхгүй яах вэ. Чи муу эхийгээ бодох цаг... гэтэл Бямбаа бүүр ч их залхан уцаарласнаар:

	— За боль боль. Яасан зовлонтой улс вэ? Би зарахаар шийдчихсэн гэхийг Чимгээ нэг их ч олзорхсонгүй:

	— Зовлонтой гэнэ шүү. Би хэчнээн хоног зовж байна гэв. Бямбаа анзаарсан янзгүй:

	— За чи чинь юундаа зовдог билээ гэхийг Чимгээ дуулаад;

	— Аав чамайг өөрөө ятгаад болохгүй болохоор нь намайг шахаад ер... гэтэл энэ үгийг дуулсан Бямбаа уурлах янзтай:

	— Уухай чи чинь тэгвэл үнэн санаагаараа биш, эцгийнхээ шаардлагаар ирсэн хэрэг үү? гэтэл асаж ирж байгаа уурыг нь дарж ойлгуулахыг оролдсон байдалтай Чимгээ хэлэх нь:

	— Бямбаа! Би танай эхэд хэчнээн сайн байдаг билээ? Чи тэгэхэд миний эцгийг үздэггүй. Чи ер нь мунхаг юм уу? Хаашаа юм бэ? Би чамд... гэж эвлүүлэн ядаж байтал нь Бямбаа бүүр ч уурлаж:

	— Чи миний мунхгийг битгий гайх! Тэр ухаантай эцгээ очиж сэнхрүүл! Би эхдээ, дүүдээ, чамд хайртай болоод, та нарын үгэнд орж ганц амь болсон даагаа зарахаар шийдэж байна. Харин танай эцэг олзонд дуртай болоод ганц хүүгээ нэг дааганаас өгсөн юм шүү гэдгийг чи мэдэж ав! Одоо цаадах чинь чамайг ч өгөхөөсөө буцахаа больж гэж загнахыг анх удаа дуулж байгаа Чимгээ гомдож айсандаа чухам юу гэж хэлэхээ олж ядан:

	— Бямбаа минь чи солиорч байна уу? гэв. Бямбаа улам уурлаж:

	— Намайг ятгуулахаар чамайг явуулж байгаа чинь одоо чиний ээлж эхэлж байгаа нь тэр гээд зөөлөн боловч дотроо их заналтай:

	— Муу хөгшин чөтгөр чинь бас бид хоёрын хайрын дундаас олз олох нь ээ? гэж янзгүй инээмсэглэхэд, Чимгээ дэлбэрэх шахталаа уурлаж:

	— Чи миний эцгийг битгий гүтгэ! Чамд надад хайртай байсан шинж огт ч алга. Чи... гээд хэлэх үгээ олж ядан хоёр нүднээс нь нулимс цайлан эргэж морио шүүрэн мордон зугтаав.

	Бямбаа Чимгээгийн хойноос хөөн ухасхийж гэнэт мориныхоо амыг татан зогсоогоод:

	— Үгүй үнэн үг хэлсэн хүнд чи өшиж байгаа бол гээд мориныхоо толгойг эргүүлж шарласан навч хийсэн унах улиас дундуур бодол болон дотроо гунигтайхан гэлдрүүлэв. Түүний дээрээс навчны ойчих улам олширч, ойчих навчнууд цасны том том ширхэг болон өөрчлөгдөж Бямбаагийн гунигт нүд гөлөрсөн хэвээрээ байсаар өвөл болжээ.

	Бямбаа цасан дотор нэг жижиг хадан дээр хөшөө мэт хөдлөхгүй сандайлан сууж зөвхөн толгой нүд хоёр нь үл мэдэгдэхүйц хөдөлж доошоо харвал, урд нь цасан дотор зээрд гүү нь турж үхээд шуурсан цаснаас цухуйн хэвтэнэ. Бор ахынхаа дэргэд ирээд ахынхаа сэтгэлийг засах санаатай.

	— Энэ муу маань ч аргагүй зөнөж үхэх болсон доо гэхийг Бямбаа огт ч дуулаагүй байдалтай цас руу гөлрөхөд цас нь мөс болж, түүнээс, хувиран хаврын зузаан зузаан цэнхэр мөсөөр эмжигдсэн тунгалаг хар ус мэлтгэнэн, усны захад Чимгээ морио усалж, аман дотроо зөөлнөөр уянгалуулан дуулах нь:

	 

	Уулыг давахад морь зовно оо хө хө хө

	Учирсныгаа зовоох дээр өөрөө зовно оо хө хө хө

	 

	гэж дуулж байсан дуу бургин шуугих дуугаар солигдож, чулуутай горхины дэргэд зуны сайхан өдөр Бямбаа хоёр тугал усалж, хажууд нь зөөлөн ногоон зүлгэн дээр Бор хоёр бярууны нэгийг хөөн уургалж бариад, мордон давхиж, хэд булгиулан нэлээн тэсэж холбирон ойчив.

	Бор тас тас хийтэл инээж босон гүйж ирээд:

	— Ахаа манай даага мөн сайхан үрээ болж билээ. Гомбо-очир гуайн адуун дотор явааг хараад, юунд зарлаа даа гэж би харамссан шүү гээд тэр хоёрын дүрс замхрав.

	Хангай газар зуслан. Гомбо-Очирын гүүний зэлэн дээр хураасан адуу багширчээ. Морин туурай пижгэнэж, олон хүн адуу тойрон шуугилдаж тэдний дунд согоо шиг зээрд морь цойлон давхина. Түүнийг нэг хүн хөөж уургалаад тогтоож чадсангүй уурга алдаж. Дахин нэг хүн уурга барин хөөж уургалаад, мориноосоо ойчиж чиргүүлэн уурга алдав. Зээрд морь гүнзгий жалга дээгүүр дүүлэн харайж, жалганы амсар цохисон уурга хугарч унав.

	Зээрд морийг дахин хэд хэдэн хүн хөөж тогтоох зуур уургаа барьсан Тавхай шийдэмгийгээр дайран хөөж бөхийн уургалаад чиргүүлдэн унасан боловч уургаа тавихгүй хэвтээгээрээ чирэгдэн зээрд моринд ойртох үед шилбүүрдэгдэн алдаж тэр эрчдээ горхины захын шавартай намаг руу бөмбөрөн орж, хамаг хувцас нүүр царай нь шавар болж босож ирсэн явахыг Чимгээ хараад дооглонгуй инээмсэглэв.

	Чимгээгийн нүд зээрд морийг дагуулан харахад, зээрд морины хүзүүнд урт богино гурван уурга чирэгдэн яваа харагдана. Эрээн майхны хажууд хэд хэдэн хугарсан уурга замбараагүй хэвтжээ. Тавхай нүүр гар хувцсаа цэвэрлэчихсэн дээлнийхээ баруун ханцуйг сугалдаргалаад цав цагаан цамцныхаа ханцуйг шамлаж шалбарсан тохойныхоо шархыг Чимгээгээр боолгож гараа Чимгээгийн мөрөн дээр тавьжээ. Энэ хоёрыг чиглээд Бямбаа хазаар барин ирж явааг Тавхай хараад зүүн гараараа ташаагаа тулж, гавьяа байгуулсан эр гэж өөрийгөө бодсон байдалтай зогсоод Бямбааг нүднийхээ булангаар зэвүүн харж:

	— За чи юу гэж яваа вэ? гэхэд Чимгээ цочсон байдалтай Бямбааг хараад нүдээ буруулав. Энэ байдлыг харсан Бямбаа дотроо зэвүү нь хүрч огт дуугарахгүй буцаад явъя гэж бодсон боловч аргагүй эх нь олон хоног үглэж байж явуулсан учраас түгдэрч:

	— Баячуудаас түр хэрэглээд өгье, нэг унаа залгуулаач гэж явна гээд адууны зүгт харвал, Тавхай их гайхуулсан янзтай:

	— Цаадуулаасаа аль дуртайгаа бариад унаад яв гэтэл олон хүмүүс шуугилдан зээрд морийг хөөсөөр л байна. Зээрд морь цойлон давхиж тэр гурвын урдуур гарахад Тавхай хуруугаараа зааж:

	— Аль, чи үүнийг унах санаа байна уу ха ха ха, барьж чадвал хамаагүй унаад яв! гэж хорыг нь маажин чанга хэлэхэд Бямбаа дотроо баярлаж:

	— Нээрээ юу? гэж лавлан асуухад Тавхай өөрөө бариад өөрөө унаад л яв! гээд үргэлжлүүлэн инээгээд, адууны зүгт хашхирах нь:

	— Урагшгүй уургачнуудаа! Наадахыгаа хөөгөөд ир! Миний уургын борыг уургатай аваад ир! Энд нэг аварга уургач гараад байна.

	— Чимгээ, Бямбаад айраг хийгээд өг! Чи урьдаар ходоодоо нэг сайн цайлгаж ав! гэтэл, Бямбаа хор нь хөдөлж савтай айргийг нь өнгийж хараад

	— Ялихгүй зусар баяжихад ч саад биз ээ! гээд адууны зүг алхахад нэг адуучин бор морь хөтөлж уурга барьж ирэв. Бямбаа адуунд ойртож очиход зээрд морь нь адууны захад чихээ сортгонуулан амьсгаадан зогсоно. Бямбаа түүний хажуугаас хазаараа барьж очоод хөлд нь сууж аяархан дөхөөд биед нь халдаж хазаарлан аваад үсрэн мордож Тавхайд:

	— Ам алдвал барьж болдоггүй гэдгийг мэдэв үү! гэж тавлан хашхираад давхив. Чимгээ ба хэсэг адуучин Тавхайг харж дооглон инээв. Тавхайн дэргэд байсан хөгшин паг паг инээв.

	— Би хэлээгүй юу? Уургалуулж сураагүй байж магад гэж хэлэхийг Тавхай дургүйвтэр сонсоод өвгөнд:

	— Тийм ээ та дандаа өнгөрсөн хойно нь мэдсэн байдаг. Нээрээ ч эднийх ямар нохойгоо унаж хөөж уургалсан байх вэ дээ гээд ганцаараа тачигнатал инээв.

	 

	* * *

	 

	Хад модтой хэц хошууны ёроолоор нарийн жим дагаж Туулын голыг хөвөөлөөд, Бямбаа зээрд морио унаж алхуулан хад мод цуурайттал дуулах нь:

	 

	Хүрэн толгойн сүүдэр нь

	Хөндийгөө дагаад хүүшилнэ ээ

	Хүний бага чамтайгаа

	Сэтгэл юундаа даслаа даа

	 

	гээд орчны байгаль мод, уул усыг ажиглан алхуулж явтал нь өмнөөс нь нэг морьтой хүн давхиж ирээд уулзав. Энэ бол хуучин танил Доной баян байжээ. Бямбаа мориныхоо жолоог татаж:

	— За сайн зусаж байна уу Доной гуай? гэтэл Доной Бямбааг яггүй ажигласан байдалтай:

	— Сайн, за хүү минь хаачих нь вэ? гэхийг Бямбаа хариулсан журмаар:

	— Хүрэн зүсмийн хоёр бяруу харав уу? Доной гуай гэв. Доной:

	— Юм харагдсангүй шүү хүү минь, чи чинь зээрд үрээгээ зарчихсан гэж дуулдаагүй билүү гэж шохоорхон асуухад, Бямбаа:

	— Зарчихсаан, аль эрт. Бяруу эрэхээр өчигдөр гуйж аваад явж байгаа нь энэ л дээ гэхийг Доной онц анхаарсан шинжгүй:

	— За цаана чинь улаан намынхан гэж нөгөө гамингаас ч яггүй юм гараад, хошуу бүрд цэрэг хуралдуулаад, сүйд болж байна гэнэ дээ Бямбаа:

	— Тэгээд?

	Доной:

	— Тэгээд хошуу ноёны зарлигаар Богд эзэн төрөө хамгаалах цэрэг татах элчээр би явж байна гэхэд Бямбаа учиртай юм болохыг нь гүйцэд ойлгож анзаарсангүй:

	— За за гээд цаашаа явахад, Доной мориныхоо жолоог эргүүлж:

	— Чи байз л даа, энэ чинь чамд хамаагүй юм биш гээд Бямбааг зогсоож мориноосоо бууцгаав. Бямбаа Донойтой төдий л их ярих хүсэлгүй бололтой:

	— За тэгээд? гэж дэргэд нь ирж суув. Доной чухам юунаас нь ярьж эхлэхээ бодож бодож:

	— Чи золиг, ямар хүний тусыг мэддэг биш дээ. Би чамайг унах морьгүй юм. Ардаа хөгшин эхтэй юм гэж, энэ удаагийнхаас нь аргалаад Гомбо-Очирын Тавхайг унах морьтой хоол хүнстэй нь дайчлах болчхоод явж байна.

	 

	* * *

	 

	Гомбо-Очирын гэр. Тавхай гэрийн зүүн талд орон дээр сандайлан уруу царайлан суужээ. Гомбо-Очир хоймор сууж улаан шугамтай бичиг барьж:

	— Чамайг л гэж нэрлэж дуудсанаас хойш... гэтэл Тавхай огцом бачим дуугаар:

	— Би яасан ч явахгүй. Би айж байна. Тэгж яваад намайг алчихвал яана. Чи ганц хүүгээ хайрлахгүй хүн үү? Чи хөрөнгө мал юугаа ч битгий хайрла. Таны нөгөө олон танил хошууны ноёд чинь хаачлаа? гэж уйлагнан үглэхийг Гомбо-Очир таслан:

	— Хийморьгүй муу нойтон уушги минь, чи мэдэж байна уу? Оройтож оройтож! Одоо тэр тамгын чинь хамаг хаалгыг надаас түрүүн нохой Доной очоод түгжчихээд байна. Тавхай:

	— Тэгээд би чиний төрсөн хүү мөн юм уу, биш юм уу?

	Гомбо-Очир дотроо маш заналтайгаар:

	— Хөхүүр гэдэслэсэн муу нохой чинь, надтай хуучин тооцоогоо бодож байгаа санаатай юм. Гайгүй дээ чи бид хоёр үхэх болоогүй! Тавхай бүүр ч бухимдан Доной Доной! Тэр Доной! Ямар хамаатай! Чи намайг бод! Чиний нөгөө намайг гэрлүүлэх яалаа?

	Гомбо-Очир, Тавхайг харж хүйтнээр инээн: Үхэж хэвт, чам шиг амьтан гэрлэлээ ч яалаа, байлаа ч яалаа! Эр хүн чинь төрийн хэрэгт зоригдож төрсөн байдаг юм. Үхээр минь тэгэхэд чи хэн юм бэ? Бас эхнэр санаатай? Ээ бурхан минь, би яасан үйлтэй хүн бэ? гээд залбирахад Тавхай:

	— Хохь чинь, чи харамч болоод үйлээ эдэлж байгаа юм. Чамд төрсөн хүү чинь ишигний ч үнэгүй байдаг гэхэд Гомбо-Очир:

	— Нээрээ чам шиг хүүд орвол олигтойхон хоточ нохой дээр гээд энэ хоёрын дүрс замхрав.

	Бямбаа гэрийнхээ гадаа зээрд морио хөтөлж цулбуурынхаа үзүүрийг морьтой зогсож байгаа Чимгээгийн гарт атгуулан:

	— За бяруугаа олсоон, унаа залгуулсанд чинь гялайлаа гэж Гомбо-Очир гуай, Тавхай хоёрт хэлээрэй гэхэд Чимгээ инээмсэглэж:

	— Чиний гялайсныг дуулах ухаангүй байгаа гэнэ билээ. Бямбаа:

	— Яачихаа вэ? гэхэд Чимгээ доог хийсээр:

	— Тавхай аавдаа зоруулаад өвдсөн юм байх, ГомбоОчир гуай ч өөрөө галзуурах шахаж байгаа юм байх гэснийг Бямбаа их анхааран ойлгож удаанаар бодсоноо:

	— Уухай... за тэр чинь муу даа Чимгээ минь. Тэднээс чинь л чи бид хоёрт гай үнэртэж байгаа нь тэр? гэтэл дэлгэц дээр Гомбо-Очирын гэрт Тавхай хүнд өвдсөн мэт амьсгаадан хэвтжээ. Түүний өмнө Гомбо-Очир сууж, үүдэнд суугаа Бямбаагийн зүгт:

	— За хүү минь Бямбаа... ингэх дээр аргагүй л чи явж дээ? Цаад хоёрыгоо манай хаяанд ойртуулчих, бид харж үзэж бололгүй л яах вэ гэж шаардангуй хэлэх боловч царай нь энэрэнгүйгээр бялдуучлав. Бямбаа эдний гуйврын байдалд орсныг сайн ойлгосон учраас хариу хэлэхээ азнаж, удаан бодож тэр хоёрыг тарчлааж эхлэв.

	— Явъя гэж бодоход би чинь унах унаагүй юм аа даа. Тавхай эцгийнхээ араас өндийн ам ангайж:

	— Унааг нь манайхнаас гаргана шүү дээ гэхтэй зэрэг Гомбо-Очир Тавхайг муухай хараад:

	— Тэгж ч болох л юм гэж яаралгүй хэлэхэд Бямбаа:

	— Тэгээд ер нь танд ч хэцүү, надад ч хэцүү л байна аа даа... гэж найдлага муутайхан хэлэхийг сонсоод ГомбоОчир идэвхжүүлж,

	— Үгүй чи яах вэ хэл л дээ гэж уриалган хэлэхэд нь Бямбаа:

	— Хэрвээ явах бол, манайх хаашаа ч нүүхгүй, тэгээд дүүд маань сайн унаа хэрэгтэй болох биз дээ. Цаанадаж төрийн хэрэг, наанадаж өөрийн минь амьтай холбоотой юм гэх үед Тавхай, Гомбо-Очирын араас түргэн түргэн нудрав. Гомбо-Очир нэг гараа ар нуруундаа аваачиж Тавхайн гарыг базаж:

	— Бид хоёр бараг тохиролцох биз дээ гэж Бямбаа босож гарахыг завдаад:

	— Гэвч маргааш болтол би бодъё доо, танд ч болох юм байх биз гээд гарч одлоо. Тавхай цочмог өндийж:

	— Муу новш чинь юугаа бодох гээ вэ? гээд ГомбоОчирын зүг аав та зөвшөөрч орхихгүй хоёрхон морины л гарлага биз гэтэл Гомбо-Очир уурлан эргэж:

	— Чи олон юм битгий хуц! Чи энэ хүнийг бид хоёрт тус болох гэсэндээ явахаар шийдэж байгаа гэж бодно уу? Тийм биш. Ганцхан чиний азаар энэ хүн зээрд мориндоо хайртайдаа тэр гэхэд:

	— Тавхай юуны чинь зээрд морь? Гомбо-очир

	— Чи ойлгож байна уу? Таван бодоор өгсөн зээрд морио үнэгүй буцаж аваад явах гэж байна. Тавхай:

	— Тэгээд яагаа вэ, түүнийг нь өг, бас нэг морь дүүд нь өг! гэтэл Гомбо-Очир хүйтнээр инээж:

	— Өгөх нь ч гарцаагүй боллоо л доо, харин наашаа юу гэж чи бид хоёрыг давхраар нь жаалах гэж байгаа бол... гэтэл Тавхай учрыг нь сайн ойлгоогүй бололтой:

	— Яасан муу санаатай эд вэ? гэхийг Гомбо-Очир сонсож Тавхайг өрөвдөн доромжилсноор

	— Хэ, чиний энэ байж байгааг хөөрхий дөө, Бямбаа бол миний дайсан, гэвч би дуртай. Энэ хүнд хүний төрх араншин байна. Чи ойлгож байна уу? Хүнд чинь нэг барил гэж байдаг, чамд юу байна? Бямбаа шиг дүүтэй бол би одоо ч үхээд өгөхөд сэтгэл дүүрэн байх сан. Чи бол хүний олигтойхон сүүдэр ч биш!

	Тавхай аавынхаа зүг өндийн зүтгэж:

	— Та намайг ямар байлгах гээ вэ? гэж уйлагнахад Гомбо-очир уурлан Тавхайг алгадаж:

	— Бос! Чи усны нялцгай замаг уу? гэхэд Тавхай хашхиран босож харайж, дэлгэц харанхуйллаа.

	 

	* * *

	 

	Бямбаа цэрэгт явахаар бэлхэн болжээ. Зээрд морио хөтөлж гэрийнхээ гадаа Чимгээтэй аминчлан ярьж зогсоно. Чимгээ Бямбаад их элэгсгээр:

	— Бямбаа минь чи явахгүй байж болох байсан шүү дээ.

	— Тийм ээ, тэгэхдээ хэзээ ч заавал явах нь гарцаагүй ингэх дээр би, над ашигтай байгаа үеийг нь алдаж болохгүй. Чимгээ:

	— Тэгээд энэ эх дүү хоёр чинь яана даа. Бямбаа:

	— Амьд улс аргаа олно доо. Харин чи минь харж үзэж байгаарай гэтэл тэр хоёрын дэргэд дүү Бор, эх Нямаа гуай нар богцтой юм барьж ирээд, эх Нямаа

	— За хүү минь болгоомжтой яваарай! Энэ төрийн минь сүлд гэж залбираад, хүүгээ үнсэв. Бямбаа дүүгээ үнсээд:

	— Миний дүү ээждээ тус болж, хайрлаж асарч байхгүй бол одоо найдах хүнгүй болсон шүү дээ. Тэгээд чи одоо өрх толгойлсон эр хүн боллоо шүү дээ гээд эргэж мордох үед эх нь сүү цацаж сүсэглэн залбирна. Чимгээ өврөөсөө угалзтай тамхины уут гаргаж өөрөө өгч зүрхэлсэнгүй учраас, өмнө зогсож байсан Борд өгвөл Бор аль хэдийн ойлгосон маягтай, гүйн очиж:

	— Ахаа чи намайг дахиад нэг үнсээч гэхэд Бямбаа морин дээрээсээ бөхийн үнсэхийг завдтал Бор өмнөөс нь тамхины уутыг өгч:

	— Цаадахын чинь нулимс нь цайлж байна шүү гэж шивнээд буцав. Бямбаа баяртай царайлж, тамхиныхаа уутыг өвөртөлж тэднийг нэг сайн хараад ухасхийн зоримог давхив.

	Бямбаагийн морины хөлөөс бужигнасан шороо, олон морьдын тоос болон солигдож 40 шахам морьтой янз янзын хувцастай зарим нь буутай зарим нь буугүй цэргүүд хоёр хоёроороо зэрэгцэн шогшуулна. Тэднийг ноён хувцастай боловч мөрөн дээрээ погон зүүсэн сэрвэгэр хар сахалтай туранхайвтар хөх хар хүн удирдан дагуулжээ. Энэ цувааны дунд хэрд Бямбаа өөрийнхөө нутгийн Балжир гэгч хижээлдүү хар хүнтэй зэрэгцэн шогшино. Энэ хоёр хэн хэн нь дотроо их юм бодож ухаан нь хол яваа бололтой гөлөрцгөөжээ.

	Балжир толгойгоо Бямбаагийн зүгт эргүүлж:

	— Тэгээд цаана чинь эх дүү хоёр чинь үлдсэн шүү гэхэд Бямбаа огт дуугүй зөвхөн толгойгоо дохив. Балжир урт санаа алдаж:

	— Би гэдэг, хоёр нялх хүүхэдтэй эхнэрээ орхиж гараад сар боллоо. Одоо чухам аль хүрч яах гэж яваагаа мэдэхгүй ингэж... гэтэл бууны дуу пижгэнэж, тэд цөөн хайлаастай нэг жалганд буудлагын сургууль хийж байгаа дүрс гараад Бямбаа буудаж бай хийсгэж байгаа нь харагдав. Погонтой ноён Бямбаад:

	— Нүд чинь дуран шиг байна хүү минь. Хэрэгтэй цагт ингэж буудвал ч... гэтэл тэд хад асга арзайсан хэц энгэр дээр буудалцаж байна. Энэ тулалдаанд Бямбаа Балжир хоёр нэлээд давшиж, буудан урагшаа ахина. Тэр хоёр хадны араас зэрэгцэн буудаад бие бие өөдөө харж, Балжир:

	— Буудаад бай Бямбаа, энэ муусайн улаантнуудыг чинь шалавхан дарчхаад эртхэн хоёулаа гэртээ харъя гэхтэй зэрэг тэр хоёрыг газрын нь дээрээс буутай хүн өнгийн буудав. Балжир буугаа алдаж газрын уруу бөмбөрөхөд Бямбаа түшиж аваад том хадны араар орж:

	«Балжир гуай! Балжир гуай!» гэж сэгсрэхэд Балжир маш доройтсон дуугаар:

	— Миний дүү Бямбаа! Чи миний эхнэр хүүхдэд дуулгаарай! Би... гээд таг болов. Бямбаа заналтайгаар буугаа шүүрэн авч:

	— Муусайн яргачнуудыг дээ! гээд хадны хажуугаар шагайвал Балжирыг буудсан цэрэг өнгийж байхыг хараад чиглүүлэн шагайж буудан унагаавал, буудуулсан улааны цэрэг ойчиж хад чулуутай хамт нурж гулгасаар Бямбаагийн хажууд ирж тогтохыг ажиглавал Бямбаагийн нутгийн нь сайн найз Даваа болохыг Бямбаа таньж буугаа хаяж ухасхийн очоод өргөн сэгсэрч:

	— Даваа! Даваа! Чи юу? Би чамайг алчихлаа гэж асуун Даваагийн толгойг тэвэрч гөлрөхөд, Даваагийн Үү? Чи чинь улааны талд юунд ороо вэ? Чи яагаад нэг голынхоо Балжир гуайг алав аа? гэж асуун Даваагийн толгойг тэвэрч гөлрөхөд, Даваагийн нүд нээгдэн Бямбааг харж:

	— Бямбаа чи өөрөө хэний төлөө намайг алав аа. Тийм ээ би улааных, ардынх, Бямбаа чи манай аав ээжид намайг... гээд цааш нь үг хэлж чадсангүй толгой нь сулрав. Бямбаа яах ч арга нь тасарч:

	— Танай аав ээжид чамайг хэн алсан гэж би хэлэх вэ? Бямбаа том босоо хадны ёроолд Балжир Даваа хоёрыг нямбайлан зэрэгцүүлж тавиад хажууд нь гөлрөн сууж:

	— Балжир гуайг Даваа, Давааг би... Намайг... гээд буугаа авч босоод дахин гайхаж эргэлзэн:

	— Одоо дахин буудвал бас хэнийгээ алчихдаг бол? гээд эргэж нөгөө хоёрыгоо харав. Бямбаагийн хоёр нүд дэлгэц дүүрэн харагдаад холдоход Бямбаа үдэш амарч байгаа олон сульдсан цэргүүдийн дунд эмээлээ дэрлэж, бодол болон хэвтжээ. Алсад тэдний даргын хоолой сонстох нь:

	— Өнөөдрийн тулалдаанд Занын Бямбаа эзэн төрийн төлөө баатарлаг тулалдаж богд эзний баатар цэргийн чадлыг үзүүллээ. Энэ тухай хошууны тамгын газар уламжлах болно оо гэж зарлаж байгааг Бямба сонсоод:

	— Буудах нь яах вэ, буудаж л орхино, ганцхан захиаг нь дамжуулах..., Хай бүү мэд... Цэвээн! Цэвээн! гэж хажуудаа унтаж байгаа нөхрөө аяархан дуудаж:

	— Энэ улааныхан чухам юуны төлөө ингэж амиа гарздаж, ах дүүгээ алж байна аа? гэхэд Цэвээн нойроо харамлаж:

	— Хэн мэдэх вэ. Өөрсдөөс нь асуухгүй юу?

	Бямбаа:

	— Би ч өнөөдөр нэгнээс нь асуусан л даа. Хариулж амжаагүй харин надаас бас яг эргүүлж асуугаад үхчихсэн... Би заавал нэгээс нь асууна гэхтэй зэрэг, дурангийн дугуй дотор Бямбаа нэг морьтой хүнийг хөндий уруудуулан хөөж давхина. Цагааныг дарга дурандаж:

	Бямбаа ч үгүй, улааны тагнуул ч үгүй болох юм биш биз? гэхэд бууны овоо хараа Бямбаагаас салахгүй дагаж байх ба буу шагайж байгаа цэрэг:

	— Одоо ер нь овоо хараанд олдохоо болих нь байна шүү гэв. Цагааны дарга буу шагайгчийг хүлээ хүлээ гэсэн бололтой гараараа дохиж:

	— Байзнаа. Хөөж байгаа шинж нь үнэхээр барих гэж бодсон янзтай байна. Гэвч хараагаа битгий салгаарай. Өөрийг нь эс оносон ч морийг нь онож болох биз. Гэтэл Бямбаа давхих зуураа бугуйлаа эвхэж даллан:

	— Бямбаа хүү зээрд морьтойгоо байсан цагт чи миний гараас мөн гарна байх аа гээд бугуйлаа шидэж урдаа зугтааж яваа хүнээ бугуйлдан татаж унагаав. Бургас улиастай голын захаар нөгөө хүнээ морьтой нь хөтөлж гэлдэрнэ. Энэ баригдсан залуу бол нас хорин найм орчим, нэр нь Бат. Партизан цэрэгт өөр нутгаас элссэн тул Бямбаа Бат хоёр бие биеийгээ урьд удаа огт үзээгүй ажээ. Бат хүлээстэй, хөтлөгдөн яваа олзны хүн боловч сэтгэлээр унаж гутсан шинжгүй:

	— Чи ер нь нэлээн тэнэгдүү хүн юмаа даа гэхэд Бямбаа Батаас олзолж авсан гар бууг сонирхон үзэж, Батын хэлснийг төдий л анхаарсан шинжгүй:

	— За тэгээд цааш нь гээд нөгөө буугаа оролдсоор л явна.

	Бат:

	— Би чамайг ойртоод ирэх үед нэг эргээд л наад буугаар чинь буудчих байсан шүү дээ.

	Бямбаа:

	— Тэгээд? гэхэд Бат үг дуугарсангүйд Бямбаа доог хийсэн байдалтай инээж:

	— Хэлэх бодох нэг өөр, хийх бас нэг өөр шүү дээ гэж үргэлжлүүлэн инээгээд цааш хэлэх нь:

	— Би ч гэсэн чамайг алах гэсэн бол ингэж хөөж ажил гаргахгүй зүгээр араас чинь буудчих л байсан, над чамайг алах хэрэгцээ алга. Чи амь дүйсэн ийм ажилд ийм морьтой явдаг бас л мунхагдуу эр юмаа даа гэж дээрэлхүү байдалтай хэлээд Батыг ажиглахад, Бат:

	— Тийм ээ чиний морь аргагүй хурд илүүтэй юм. Гэвч цэргийн чанар мориндоо биш, хүндээ байгаа юм гэв.

	Бямбаа:

	— Та нар ер нь хаашаа ухаантай улс вэ? Яах гэж ингэж нутгийнхаа ах дүүг алж, өөрсийнхөө амийг гарздаж яваа вэ? Бат нэлээн цовоо инээж:

	— Харин би чамаас наадахыг чинь асуух гэж чамд баригдсан юм. Муу ноёдын тэжээвэр минь! гэхэд Бямбаа уурлаж:

	— Тийм бий чи! Чамаас дуулна даа гайгүй! гэж шүдээ зууна. Бат:

	— Та нарын ямар шүү яргачныг мэднэ ээ бид. Чухам юуны төлөө ингэж яваа болоо?

	Энэ үг Бямбаад их содон дуулдсан учраас, их идэвхтэй шүүрэн авч:

	— Харин ээ харин, би чамд өөрийг чинь ойлгуулах сан гэж бодсондоо алаагүй юм гэтэл Бат тажигнатал инээж:

	— Хэн нь хэнийгээ ойлгуулах бол гээд үргэлжлэн инээв. Бямбаа уур нь хүрсэн бололтой «Инээ инээ! сайн инээж ав!» гэнэ. Майхан дотор нүүр ам нь шарх сорви, хавдар болсон Бат шороо цусаа бугуйгаараа арчиж өндийн:

	— Та нар намайг махалсныхаа хариуг удахгүй эдэлнэ ээ гэхтэй зэрэг, цагааны дарга ташууртай гар далайн хүн орилж майхан дотор Батыг тарчлааж байгааг майхны гаднаас чагнаж зогсох Бямбаагийн царай тааламж муутай ярвайн, цохих орилох бүрд нь төлөөнөөс нь өвдөж байгаа мэт харагдана.

	Тэдний цэргүүд мөн л нөгөө дадсан цуваагаараа жагсан ам уруудан цуварчээ. Цувааны хамгийн сүүлд, тамирдан ядарсан хүлээстэй Батыг морьтой нь Бямбаа хөтөлсөөр л явна.

	— Бат Бямбаад

	— Та нар бол зорилгогүй дээрэмчид гэж араас нь аяархан хэлэхэд, Бямбаа эргэж:

	— Дуу! Чиний зорилго юу билээ? Бат:

	— Бид ядуучуудыг ноёд баячуудын дарлалаас аварч эрх чөлөө, аз жаргалыг нь эдлүүлэх гэж... гэтэл Бямбаа үгийг нь тасалж:

	— Дуугүй яв! ерөөлч минь гэв.

	Тэд үлджээ. Хэд хэдээрээ гал болж бөөгнөрч цай ууцгаана. Бямбаа Батын гарын хүлээг тайлж, аяга цайнд хоёр хэсэг ааруул хийж өгөөд сахиж сууна. Бат цай ууж суугаад Бямбааг жижиг ууттай хүнсээ боож байгааг харж:

	— Та нар чинь хоол хүнсээр муудаж яваа улс шив дээ? гэхэд Бямбаа Батыг муухай харж, юмаа боох завсраа:

	— Тийм байна уу? Та нараас ямар байна гээд босов.

	— Бямбаа! чи чинь баян айлын хүүгийн золиосонд ирсэн үнэнч цэрэг юм гэнэ ээ гэхэд Бямбаа юу ч хариулж чадсангүй дэмий л:

	— Дуу! олзлогдсон хүнтэй ярьдаг ёсгүй гээд Батыг хүлж эхлэв. Бат хүлүүлэх завсраа:

	— Чамайг хөлсөлсөн юм уу хүчилсэн юм уу? Бямбаа:

	— Би саналаараа ирсэн байвал яана?

	Бат:

	— А... Аа... тэгвэл чи чинь төөрөлдсөн ухаантай юм, Бямбаа:

	— Харин чухам хэн нь төөрөлдсөн байгаа болдоо. Бат:

	— Харин ээ? гэхэд Бямбаа Батыг араас нь өргөж мордуулаад хөтөлж өөрийнхөө морийг тайлж мордов. Бат араас нь:

	— Чи чинь ядуу мөртөө овоо ганц морьтой юм аа? гэж асуухад Бямбаа эргэж:

	— Чамайг дуугай яв гэж байна шүү! гээд хөтөлж шогшив. Тэд, нар орох үеэр нарийн горхи дагаж цуварсаар нэг айлын гадаа ирж зогсоцгоов. Морьтой цэргүүд энэ айлын гэрийг бараг бүслэн тойрчээ, дарга нь морьтойгоо гэрийн үүдэнд очиж:

	— Хай. Хүн амьтан байна уу? гэж ширүүн дуудахад гэрээс тавь гаруй настай авгай дөрвөн нас орчмын хүүхэд хөтөлж гарч ирэв.

	Цагааны дарга:

	— За хөгшөөн, танайхан хаачсан бэ? Мал чинь хаа байна гэж зандрангуй асуув. Авгай эднийг тойруулан сайн ажиглан хараад:

	— Манайхан гэвэл бид хоёр байна. Мал гэвэл ямаа голдуу хэдэн юм тэр хашаанд байна даа гэхтэй зэрэг цагааны дарга:

	— Тийм байхаа чи! Энэ хавийнхан чинь цөм улаанд элсчихсэн улс байгаа юм. Чиний ямааны махаар яах юм бэ? Тэр хоёр гурван хонийг нь аваад ир! гэж хажуудах цэргүүддээ тушаав.

	Цэргүүд мориноосоо бууж, хашаатай хонины нь зүг явахад авгай зам дээр нь алдлан сөхөрч тэднийг саатуулан:

	— Өршөө ноёд минь! гээд уйлагнан үглэхэд, авгай хүүхэд хоёрыг түлхэж унагаад хонины хашаа руу орцгоов. Гэрээс нэлээн холоо энэ явдлыг ажиглан харж байгаа Бат нүднийхээ булангаар хааяа хааяа харж байгаа Бямбаагийн царай барайн байхыг ойлгож:

	— Бямбаа чамд хөгшин эх бий юу? гэхэд Бямбаа огт дуугарахгүй тэр зүгт гөлөрсөөр л байна. Бат дахин нэмж:

	— Дүү нартай юу чи? гэв.

	Хөгшин авгай орилон өндийж, цагааны даргын хөлөөс зүүгдэн:

	— Ноён минь өнчин бид хоёрыг... гэхтэй зэрэг тэр авгайн тархи дундуур ташуураар хоёр цохив. Авгай тархиа барин хашхиран ойчив. Хүүхэд эхийгээ түшин уйлан зогсоно. Бат Бямбаад дуулдахаар:

	— Энэ хоёр богд эзний чинь төрд ямар харштай болоод энэ вэ? гэж асуухад Бямбаа юу ч хариулж чадсангүй улам их бодол болон хөдлөхгүй зогсох нь хүртэл хөшөөг санагдуулна. Харанхуй шөнө галын дэргэд Бямбаа Бат хоёр мах идэж сууна. Бат Бямбааг харж үл мэдэгдэхүйц инээмсэглэнэ.

	— За та нарын буянаар нэг сайн цадаж авлаа гээд амаа арчиж цааш нь ярих нь:

	— Хөөрхий тэр муу авгай хүүхэд хоёрыг та нар мөн жаргалыг нь эдлүүлж буяныг нь дэлгэрүүлэв ээ гэж доог хийхэд Бямбаа хэлэх үгээ олж ядаад, дэмий л:

	— Олзны хүнтэй би ярьдаггүй гэж чамд хэлсэн шүү, алив? гараа гээд хоёр гарыг нь ард нь зөрүүлэн боож эхлэв. Бат үргэлжлүүлэн:

	— Ашгүй танай гэр энэ зам дээр дайралдаагүй нь яамай даа гэж Бямбааг улам маажихад Бямбаа нь хүрсэн бололтой:

	— Чи хүсээд байна уу?

	— Хүссэн хүсээгүй алс нь дайралдаж л таарна даа гээд хэвтэв.

	Шөнийн бүрэнхийд цэргүүд унтжээ. Бямбаа нойр нь хүрэхгүй нүд нь нээлгээстэй юм бодож дороо тонгочин холхиж байгаад аяархан эргэж хажуудаа хэвтэж байгаа Батын гарын хүлээг тайлж эхлэв. Бат хүлээгээ тайлахад сэрж мэдсэн боловч хөдлөлгүй хэвтэж царайд нь их л болгоомжлол төрөв. Бямба Батын араас сэмхэн угзарвал, Бат маш болгоомжтойгоор зөвхөн толгойгоо эргүүлж огт учир мэдээгүй нүдээр хялайн харвал Бямбаа толгойгоо ойртуулж шивнэх нь:

	— Чи замаа мэдэх үү гэхэд Батын нүдэнд үл мэдэгдэхүйц баясгалан төрж, үг дуугарсангүй зөвхөн толгойгоо дохив. Бямбаа дахин шивнэх нь:

	— За тэгвэл хоёулаа явъя гэхэд Бат толгой дохин зөвшөөрсөн боловч арай болоогүй гэж ойлгогдохоор дохив. Бат унтаж байгаа олон цэргүүдийн дундуур болгоомжтой мөлхөж яваад нэг цэргийг шүргэвэл тэр цэрэг нойрмоглон хөдлөөд Бат нам хэвтэв. Бямбаа мөлхөж яваа Батын хойноос сэтгэл зовуурьтай харж хэвтэнэ. Бат мөлхсөөр цагааны даргын дэргэд очиж хэвтээд гутлынхаа түрийнээс хутга сугалж зүүлгээстэй гар бууных нь оосрыг хоёр гараараа тас огтолж, аяархан аваад бууг нь сугалж бүсэндээ хавчуулж бөөрөө нийлүүлэн хэвтэж түлхэж эхлэв. Цагааны дарга түүнийг түлхэхэд нойрмоглон хажуу тийшээ зайлан гулгахад түүний дэрлэж байсан зүүдэг сум суларсан боловч цагааны дарга нойрон дундаа хагас эргэж Батын хүзүүгээр тэврэн унтлаа. Батын баруун гар аль эрт бууны бариулаас атгажээ. Энэ явдлыг харсан Бямбаагийн сэтгэл зовж айсандаа босохыг завдан өндийхөд Батын буутай гар доошоо хэвт гэсэн дохио өгөхийг хараад Бямбаа доошоо хэвтэв. Бямбаа Бат хоёр цувран мөлхөнө. Тэр хоёр бургасан дундуур морио хөтөлж нэг хэсэг яваад мордоцгоов. Бат түрүүлэн шогштол буу тасхийж Бат морьтойгоо ойчив. Бямбаа ухасхийн давхиж бөхийн, Батыг морин дээрээсээ шүүрэн авч давхив. Батын морь ойчсон хэвээрээ тийчлэн бууны дуу хэд хэд дуугарч хүмүүсийн шуугиан дэгдэв.

	 

	* * *

	 

	Бямбаа Бат хоёр зээрд мориндоо сундлан, мод хадтай уулын хавчиг амыг уруудан явна. Тэр хоёр наранд мяралзсан нимгэн голыг гаталж гарна. Энэ хоёрын сэтгэл уужим баясгалантай ажээ. Бат зээрд морийг түргэн зур харуутаа:

	— Чиний зээрд морь чинь эр хүнд хань юм даа гээд сайварлуулан алхуулахад Бямбаа улам нэмж:

	— Ид шид нь гүйцэд гарах бас болоогүй! гэж хэлээд ташуурдахад зээрд морь яралзуулан хатируулав.

	Партизан цэргийн штабын майханд намхан явган ширээний дэргэд чихтэй шовгор оройтой цэрэг малгай өмссөн дарга бололтой хоёр хүн суужээ. Тэр хоёрын ахимаг нь майхны үүд рүү хараад:

	— Тэгээд гэж асуухад Бат номхон зогсоод:

	— Тэдний харуулын цэрэгт гүйцэгдэж баригдаад, дөрөв хоноод тав дахь дээрээ ирлээ гээд ширээн дээр цагааны даргын сумк гар буу хоёрыг тавихад, хоёр дарга сумкнээс бичиг зураг олон цаас гаргаж үзэж байх завсраа, залуувтар нь нэг бичиг нээж унших нь:

	— Сүүлийн гурван хоногийн тулалдаанд Богд эзэн төрийн төлөө баатарлаг тулалдаж үлгэр болсон ба улааны тагнуулыг чадамгай барьсан Занын Бямбааг хошууны... гэтэл Бат уншихыг нь тасалж:

	— За тэр наадахад чинь баригдаад, хоёулаа танилцах гэж дөрөв хоносон хэрэг. Партизан дарга:

	— Тэгээд олз чинь гэхэд:

	— Занын Бямбаа зоригтой ч залуу, итгэлтэй ч хүн. Бямбаа партизан цэргийн ангид, таван хошуутай гозгор малгай өмсөж морин атакт орж байгаа, явган давшиж байгаа, буудалцаж байгаа, дайсныг хөөн бугуйлдан барьж байгаа хэд хэдэн дүрснүүд цухас харагдсаны дараа Бямбаа штабын майхны үүдэнд ёслон зогсоод:

	— Сүүлийн гурван хоногийн тулалдаанд тэдний цэргээс алагдсан 9, оргосон 7, манайд элссэн 5, одоо үлдсэн 21 байна. Гэвч нэмж элсүүлж байгаа сурагтай гэхэд залуу дарга:

	— Манайд бууж ирсэн 3 биш үү гэж асуухад Бямбаа

	— Саяын надтай ирдэг хоёртой тав гэнэ.

	 

	* * *

	 

	Гомбо-Очирын гэр. Гомбо-Очир бичиг унших нь:

	— Танай хүүгийн оронд ирсэн, та нарын итгэлт Занын Бямбаа урваж, улаантай нийлснээр ч барахгүй, эзэн төрд эргэж дайсагнан хамгийн заналт буг болсон байна. Энэ байдлаас эрхэм тайж Гомбо-Очир таныг эзэн төрийн үнэнч албат гэж үзэхэд эргэлзэхэд хүрч байна. Та энэ тухай гүнзгий ухамсарлаж ямар нэгэн арга бодох цаг болжээ гэж уншаад, ууртайгаар тэр бичгийг базаж:

	— Тэгнэ ээ тэр! гэж Тавхай өөд харахад Тавхай:

	— Яаж санаанд нь оров оо муу новш чинь? гэж зэвүүцсэн янзтай Гомбо-Очир хүйтэн инээд нь хүрч:

	— Бямбаа гэдэг чинь тийм зайны зайтай хүү, тэр чинь даанч уриалган зөвшөөрөхөд нь надад нэг тийм хар буусан сан юм шүү. Одоо яана хар үхээр минь? Чи бид хоёрыг төрийн эсрэг төхөөрч тавьсан бугаа дар гэж тушааж байна гээд босон харайж авдраа уудлан элдэв юм гарган чулуудаж байгаад хадагт боодолтой гар буу гаргаж бүсэндээ хавчуулаад, малгайгаа шүүрэн өмсөж:

	— Ээ, ээ бурхан минь энэ ертөнцийг чинь би бөөрөнхий юм гэж бодсон юмсан. Худлаа юм, над руу хэлтгий юм байна гэж уйлагнан хашхирахад Тавхай босон харайж аавынхаа бүснээс бууг сугалан өөрийнхөө бүсэнд хавчуулан:

	— Би явна аа ааваа! Би Бямбаагийн толгойг авч ирж таны дэргэд нохойд хаяж өгнө!

	— Даанч оройтсон хойно ухаан орж дээ, Тавхай минь!

	— Одоо бий шийдсэн! Би хэнийг ч хайрлахгүй! гэж Тавхай сандчин төхөөрөх зуур Гомбо-Очир түүнийг ажиглан:

	— Миний хүү! Тавхай чи байз! Ингэж цочсон чавганц шиг хөдөлж болдоггүй юм. Дайн дажин гэдэг чинь тарвага зурам хөөхтэй адил юм биш. Тэгээд очиж очиж чам шиг хүн ингэж агдах бол амины чинь гарз болно гээд ойртоход Тавхай:

	— Одоо миний хорсол туйлдаа хүрч гүйцсэн. Өсөө авахаас нааш миний сэтгэл ханахаа больсон. Та намайг харж байгаарай.

	 

	* * *

	 

	Бямбаа амарч байгаа цэргүүд дундуур алхав. Модны ёроолд буугаа арчиж суугаа Бат Бямбааг харж:

	— Сайн явсан уу? Бямбаа гэхэд Бямбаа эрхий хуруугаа гозойлгов. Бат нэмж:

	— Олз омог гэж асуухад Бямбаа хоёр хуруугаа гозойлгон харуулахад Бат:

	— Сайн эр, нэг гэм нь хэл чинь татчихдаг чинь тусгүй байна даа гэж тоглоом хийхэд Бямбаа:

	— Дуу! Би олзны хүнтэй ярьдаггүй гээд тэр хоёр инээлдэв.

	— Би чамайг ганц зээрд морины төлөө амь насаа дүйж явдаг их тэнэг шунахай эр юм гэж бодож байсан юм.

	— Тэгээд?

	— Чи эр шиг ч эр юм! Чиний зээрд морь шиг ч морь юм.

	— Гайгүй ээ чи бид хоёрыг гүйцэд таних болно.

	1966 он

	 

	
1971 оны хэвлэлийн Хэвлэн нийтлэлийн мэдээлэл 

	 

	Л. Ванган

	 

	ЗАМ НИЙЛЭХ ҮҮ

	 

	Редактор С. Дашдондог

	Зургийг Г. Актив

	 

	Уран сайхны ред. Д. Доржнамжим

	Техн. ред Ц. Содов

	Хянагч Л. Сүрэнхүү Ж. Артөр

	 

	А— 47654. Өрөлтөд 1971 оны 2-р сарын 2-нд

	Хэвлэлтэд 1971 оны 5-р сарын 20-нд

	Хэвлэсэн тоо 5000

	 

	Хэв. х. 19 X. н. х. 31, 92 Т. х. 27, 85 X. г.

	№ 424/70 Зах № 31

	Улсын Хэвлэлийн Газар

	Улаанбаатар,

	Их сургуулийн гудамж, 1.

	Сүхбаатарын нэрэмжит Хэвлэлийн комбинат

	Улаанбаатар, Сүхбаатарын талбай, 2

	 


cover.jpeg





images/image1.png
Tsagaan,





